
 

FÉLAGSFRÆÐI-, MANNFRÆÐI- OG ÞJÓÐFRÆÐIDEILD 

 
 

BA ritgerð 

í félagsfræði 

  
 
 
 

 
Að velja barnleysi 

Persónulegar og samfélagslegar ástæður fyrir aukningu á 

völdu barnleysi kvenna í hinum vestræna heimi 

 
 
 
 
 
 

Agnes Anna Garðarsdóttir 

 

 

Leiðbeinandi: Sunna Kristín Símonardóttir, nýdoktor 

Febrúar 2022 

 

  



 



 

 

 

 

 

 

 

 

Að velja barnleysi 

Persónulegar og samfélagslegar ástæður fyrir aukningu á völdu barnleysi 

kvenna í hinum vestræna heimi 

 

 

 

Agnes Anna Garðarsdóttir 

 

 

 

 

 

 

 

Lokaverkefni til BA-prófs í félagsfræði 

Leiðbeinandi: Sunna Kristín Símonardóttir, nýdoktor 

 

Félagsfræði-, mannfræði- og þjóðfræðideild 

Félagsvísindasvið Háskóla Íslands 

Febrúar 2022



3 

 

 

 

 

 

 

 

 

 

 

 

 

 

 

 

 

 

Að velja barnleysi. 

 

Ritgerð þessi er 12 eininga lokaverkefni til BA-prófs við félagsfræði-, 

mannfræði- og þjóðfræðideild á Félagsvísindasviði Háskóla Íslands. 

 

© 2022 Agnes Anna Garðarsdóttir 

Ritgerðina má ekki afrita nema með leyfi höfundar. 

 

Reykjavík, Ísland, 2022 



4 

Formáli 

Valið barnleysi kvenna er viðfangsefni sem ég hef lengi haft áhuga á og getur auðveldlega 

tengst ýmsum sviðum félagsfræðinnar á margvíslegan hátt. Áhugi minn á málefninu 

kviknaði þegar ég bæði las og hlustaði á margskonar umræður um valið barnleysi kvenna 

á samfélagsmiðlum. Þar fjalla konur um efnið og segja frá reynslu sinni af því að velja 

barnleysi, gera grein fyrir ástæðum fyrir ákvörðun sinni og veita öðrum konum sem vilja 

fræðast um efnið upplýsingar. Flestar umræður sem ég hef tekið þátt í og lesið einkennast 

af jákvæðni og stuðningi milli kvenna sem hafa valið að lifa barnlausu lífi eða eru að velta 

fyrir sér möguleikanum að velja barnleysi. Innan umræðunnar um valið barnleysi má finna 

vísanir í ýmis svið félagsfræðinnar, svo sem femínisma, kvenréttindabaráttu, samfélagsleg 

viðhorf, fordóma og frávikshegðun svo dæmi séu nefnd, og því fannst mér tilvalið að velja 

valið barnleysi sem umfjöllunarefni fyrir BA ritgerð mína. Ritgerð þessi er því lokaverkefni 

mitt til BA gráðu í félagsfræði við Háskóla Íslands og telur ritgerðin til 12 eininga. Ég vil 

þakka leiðbeinanda mínum, Sunnu Kristínu Símonardóttur, ásamt móður minni, Dagrúnu 

Hálfdánardóttur, fyrir góðan stuðning. Ég þakka Sunnu fyrir afar góða leiðsögn og 

uppbyggilegar tillögur að lagfæringum og móður minni fyrir að styðja mig andlega í 

skrifunum og hvetja mig áfram.  

 Markmiðið var helst að skoða þær samfélagslegu breytingar sem hafa valdið 

aukningu valins barnleysis síðastliðna áratugi, ásamt því að kanna hvaða persónulegu 

ástæður liggja á bak við ákvörðun kvenna um að velja barnleysi. Sem ung kona á 

þrítugsaldri hef ég fundið fyrir vaxandi væntingum til barneigna úr ýmsum áttum ásamt 

því að eiga jafnaldra vinkonur sem hafa nú þegar eignast börn. Af þessum sökum fannst 

mér áhugavert að kanna hvaðan slíkar væntingar koma ásamt því að skoða hinn 

möguleikann; hvað með konur sem ákveða að eignast ekki börn?  

Útdráttur 

Í þessari heimildaritgerð er leitast við að rannsaka þá samfélagslegu þætti sem hafa haft 

áhrif á aukna tíðni valins barnleysis kvenna á Vesturlöndunum síðastliðna áratugi. Ásamt 

því að skoða samfélagslegar breytingar er einnig varpað ljósi á þá einstaklingsbundnu 

þættir sem leiða til þess að kona velur barnleysi. Í ritgerðinni er stuðst við ýmsar 

eigindlegar og megindlegar rannsóknir sem framkvæmdar hafa verið í mismunandi 

löndum hins vestræna heims. Þær rannsóknir fjalla meðal annars um valið barnleysi og 

ástæður fyrir því, margskonar upplifanir viljandi barnlausra kvenna af fordómum, 

mismunandi félagslegar aðstæður þeirra og þróun valins barnleysis samhliða framförum 

kvennréttinda og samfélaga. Greint er frá kenningum Erving Goffman um áhrifastjórnun 

og Max Weber um félagslega aðgerð til þess að greina hin félagsfræðilegu ferli sem konur 

ganga í gegnum þegar þær velja barnleysi. Greining á hinum ýmsu rannsóknum sem 

stuðst var við sýndi að aukin þátttaka kvenna á atvinnumarkaði, heilsufarsréttindabarátta 

kvenna og þróun samfélagsins eftir iðnbyltinguna hafa haft gríðarleg áhrif á algengi valins 

barnleysis í dag. Þegar kemur að einstaklingsbundnum ástæðum vou helstu þemu frelsi, 

sjálfstæði, skortur á móðureðli, ótti og missir tengdur við barneignir, ásamt 

hjúskaparstöðu, menntun og atvinnu kvenna. Það að velja barnleysi er oft talið vera 

ákveðin frávikshegðun og viljandi barnlausar konur geta fengið á sig neikvæðan stimpil 

frá samfélaginu. Til þess að auka skilning á viðfangsefninu og minnka fordóma og neikvætt 

viðmót er mikilvægt að kanna grundvöllinn sem valið barnleysi byggir á og hvaðan það 

kemur, bæði samfélagslega og persónulega. Þar sem valið barnleysi hefur aukist töluvert 

á síðastliðnum áratugum er vert að spyrja: Hvaða samfélagslegu þættir hafa stuðlað að 

aukningu á völdu barnleysi, hvaða stefnur má finna í völdu barnleysi og hverjar eru helstu 

persónulegu ástæður valins barnleysis meðal kvenna? 

1 Inngangur 

Valið barnleysi kvenna hefur aukist töluvert í hinum vestræna heimi á síðastliðnum 

áratugum (Abma og Martinez, 2006; Furnham, 2015; Peterson, 2014). Viðfangsefnið er 

áhugavert fyrir félagsfræðinga þar sem ástæður á bak við aukningu valins barnleysis 

tengjast bæði samfélagslegum og félagslegum þáttum, en einnig einstaklingsbundnum 

þáttum sem geta verið afleiðing samfélagslegra breytinga. Meginspurning ritgerðarinnar 

er því: Hvaða samfélagslegu þættir hafa stuðlað að aukningu á völdu barnleysi, hvaða 

stefnur má finna í völdu barnleysi og hverjar eru helstu persónulegu ástæður valins 

barnleysis meðal kvenna? Til þess að geta skilið aukningu á völdu barnleysi er mikilvægt 

að kanna hvaðan sú ákvörðun að eignast ekki börn kemur og hvaða þættir hafi áhrif á 

ákvörðun kvenna um að lifa barnlausu lífi. Fyrri hluti ritgerðarinnar fjallar um valið 

barnleysi sem samfélagslegt fyrirbæri og kannar ástæður valins barnleysis á makró-skala, 

en seinni hlutinn skoðar persónulegar ástæður kvenna fyrir völdu barnleysi á míkró-skala.  

 Ritgerðin skiptist í sex meginkafla þar sem fyrstu þrír kaflarnir fjalla um hvernig 

valið barnleysi er skilgreint á mismunandi hátt, þau samfélagslegu áhrif sem hafa gert það 

að verkum að valið barnleysi hafi aukist og stefnur (e. trends) í völdu barnleysi. Hægt er 

að skilgreina valið barnleysi á afar mismunandi hátt og er misjafnt hvaða hugtök viljandi 

barnlausar konur nota. Í þessari ritgerð er hugtakið „valið barnleysi“ notað til þess að lýsa 

því ástandi þegar kona hefur ákveðið að eignast ekki börn, vegna þess að það er hugtakið 

sem höfundur hefur heyrt hvað mest í íslenskri umræðu í þessu sambandi. Til þess að 

fjalla um hvernig samfélagið hefur haft áhrif á aukningu valins barnleysis er vísað til þeirra 

sögulegu samfélagslegu breytinga sem hafa átt sér stað síðastliðnar aldir sem hafa gert 

það að verkum að tækifæri kvenna til þess að geta valið barnleysi hafa aukist. Slíkar 

breytingar varða meðal annars aukin kvenréttindi og tilkomu kvenna á atvinnumarkað, 

ásamt minnkandi áherslu samfélagsins á það að kona gangi í hjónaband og stofni 

fjölskyldu. Félagslegt umhverfi kvenna hefur áhrif á tækifæri þeirra til þess að velja 

barnleysi og því er slíkri umræðu einnig veitt athygli. Einnig er fjallað um það hvernig 

einstaklingshyggja og fólksfjölgunarhyggja finnast í umræðuni um valið barnleysi og hafa 

áhrif á viðhorf almennings til málefnisins. Valið barnleysi er einn þáttur sem hefur áhrif á 

lækkandi fæðingatíðni í mörgum Vesturlöndum og eru til dæmi um pólitíska 

stjórnmálaflokka sem hafa reynt að sporna við lækkandi fæðingatíðni með umræðu um 

mikilvægi fjölskyldunnar ásamt auglýsingaherferðum sem hvetja fólk til barneigna og 

stuðla að fólksfjölgunarhyggju. 

 Þar sem félagsfræðilegar kenningar eru hjálplegar til þess að greina og rannsaka 

samfélagsleg fyrirbæri eru kenningar félagsfræðinganna Erving Goffman og Max Weber 

nýttar í umfjöllun um valið barnleysi. Kenning Weber um félagslega aðgerð er notuð til 

þess að greina þá ákvörðun að velja barnleysi eftir mismunandi hegðun fólks. Kenning 

Goffman um áhrifastjórnun er svo nýtt til þess að kanna hvernig konur sem velja barnleysi 

takast á við viðbrögð samfélagsins vegna ákvörðunar sinnar. Á eftir kaflanum um 

kenningar kemur umfjöllun um hinar helstu persónulegu ástæður kvenna fyrir völdu 

barnleysi. Þar er fjallað um þá þætti sem konur sækjast eftir þegar þær velja barnleysi og 

þá ábyrgð barnauppeldis sem þær forðast. Þar á meðal er fjallað um eftirsókn kvenna eftir 

frelsi og barnlausum lífsstíl, skort á móðureðli, missi og ótta sem konur tengja við 

barneignir, afneitun þeirra verkefna sem barnauppeldi felur í sér, áhrif sem 

hjúskaparstaða kvenna getur haft, markmið þeirra í atvinnu og menntun ásamt 

loftslagskvíða og óbeit á ástandi heimsins. Í umræðukaflanum og lokaorðum má finna 

helstu niðurstöður ritgerðarinnar, svar við rannsóknarspurningunni og umfjöllun um það 

helsta sem stóð upp úr við úrvinnslu þeirra fyrirliggjandi gagna sem stuðst var við.  

2 Helstu skilgreiningar á hugtökum 

Fræðileg skilgreining á völdu barnleysi er svohljóðandi: Viljandi barnlaus kona er annað 

hvort frjó kona á barneignaraldri sem hefur tekið þá ákvörðun að eignast ekki börn, t.d. 

með ófrjósemisaðgerð, eða þá kona sem er komin yfir barneignaraldur, var frjó en ákvað 

að eignast ekki börn (Kelly, 2009). Skilgreiningin nær þannig yfir tiltölulega breiðan hóp 

kvenna og virðist afdráttarlaus en getur þó vísað í mismunandi aðstæður fyrir hverja og 

eina konu. Ákvörðun um að velja barnleysi er tekin við mismunandi aðstæður og af ólíkum 

ástæðum. Sumar konur ákveða að velja barnleysi ungar að aldri á meðan aðrar konur 

fresta barneignum þangað til að aldur, atvinnuferill, menntun eða lífstíll þeirra minnkar 

möguleika þeirra til barneigna, sem leiðir til þess að þær velja barnleysi fyrr eða síðar 

(Peterson, 2014). Því er það mikilvægt þegar fræðafólk skilgreinir valið barnleysi að hafa 

í huga að konur hafa mismunandi og einstaklingsbundinn skilning á „vali“ og 

„kringumstæðum,“ og að þessir þættir geta haft áhrif á ákvörðunina um valið barnleysi á 

ólíkan hátt (Kelly, 2009).  

 Við framkvæmdir rannsókna á völdu barnleysi hefur fræðafólk verið meðvitað um 

þennan ólíka skilning kvenna á vali og kringumstæðum og komið fram með hugtök sem 

lýsa nánar ákvörðunarferli viljandi barnlausra kvenna. Þar má nefna „transitional“ konur 

þ.e. þær konur sem fara frá því að vilja mögulega börn í að velja barnleysi, „postponers,“ 

þ.e. konur sem fresta barneignum en velja á endanum barnleysi, „ambivalent,“ þ.e. konur 

sem eru á báðum áttum en enda svo á að velja barnleysi og „passive decision makers,“ 

sem eru konur sem voru hlutlausar í ákvörðun sinni um valið barnleysi (Gillespie, 1999; 

McAllister og Clarke, 1998). Einnig eru dæmi um konur sem sögðust hafa endurskoðað 

ákvörðun sína um valið barnleysi á mismunandi tímapunktum lífs síns eða haft valkostinn 

um barneignir opinn þar til við lok frjósemistímabils (Kelly, 2009). Mikilvægt er einnig að 

greina skýrt á milli valins barnleysis og barnleysis af öðrum ástæðum, svo sem ófrjósemi. 

Ófrjósemi er líkamleg vangeta til barneigna og er talin vera sjúkleiki sem þarfnast, ef fólk 

vill eignast börn, meðferðar og lækningar, og konur sem eru barnlausar vegna ófrjósemi 

eru ekki skilgreindar sem viljandi barnlausar (Becker og Nachtigall, 1994; Gillespie, 1999; 

Strickler, 1992). Þar liggur meðal annars munurinn á barnleysi og völdu barnleysi, sem 

hefur margar og mismunandi birtingarmyndir og er einstaklingsbundið fyrir hverja 

barnlausa konu fyrir sig.  

2.1 Hugtök í orðræðunni  

Það er mikilvægt að veita því athygli hvernig orðræða einkennir umræðuna um valið 

barnleysi og velta því fyrir sér hvort hún ýti undir jákvæðan eða neikvæðan skilning á 

málefninu. Orðræða vísar í þá málnotkun sem notuð er um ákveðið viðfangsefni og er 

félagslegt og hugmyndafræðilegt tungumál, skrifað og talað, sem hefur mótandi áhrif á 

samfélagið (Mills, 2004). Með orðræðunni gerum við grein fyrir félagsheiminum og okkur 

sjálfum, og orðræðan um valið barnleysi mótar til að mynda almenningsálitið á því 

málefni (DeFrancisco, 2007; Moore, 2014). Algengustu hugtökin sem notuð eru yfir valið 

barnleysi eru að vera „viljandi barnlaus“ eða „án barna“ og gefa þau í skyn að viðkomandi 

skorti eitthvað í líf sitt, sbr. hugtökin „mállaus“ eða „heyrnarlaus.“ Þetta samræmist ekki 

upplifun viljandi barnlausra kvenna þar sem þær upplifa ekki skort og ýtir undir 

fólksfjölgunarhyggju (sem verður útskýrð síðar) þar sem „skortur á börnum“ vísar í 

eitthvað neikvætt frekar en jákvætt (Jeffries og Konnert, 2002; Kelly, 2009). Hugtakið 

„barnfrjáls“ (e. childfree) kann að hljóma vel og er algengt meðal fræðimanna en ýjar þó 

að lítillækkun þeirra kvenna sem kjósa að eignast börn, þar sem hugtakið gefur til kynna 

að konur sem eignast börn séu ekki frjálsar heldur séu þær fjötraðar (Connidis og 

McMullin, 1996; Kelly, 2009). Fræðikonan Maura Kelly (2009) sem rannsakað hefur valið 

barnleysi kvenna heldur því fram að það sé ekki til hugtak yfir valið barnleysi sem gefur til 

kynna að barneignir og valið barnleysi séu jafn viðunandi möguleikar. Því má segja að 

orðræðuna um valið barnleysi skorti jákvæð hugtök sem ýja ekki að því að viljandi 

barnlausar konur skorti eitthvað. Í rannsókn sinni á fólki sem valið hefur barnleysi fullyrðir 

fræðikonan Julia Moore (2014) að margir sem velja þennan lífsstíl hafni flestum 

hugtökunum, þ.e. þeir skilgreina sig hvorki sem „barnfrjáls,“ „án barna“ né „viljandi 

barnlaus,“ og vísar þetta til þess að sú orðræða og þau hugtök sem notuð eru í þessu 

sambandi skipti miklu máli bæði fyrir sjálfsmynd þeirra einstaklinga sem velja barnleysi 

og fyrir umræðuna sem myndast í kringum þá.  

3 Þróun samfélagsins, framfarir í kvenréttindum og aukning á 
völdu barnleysi 

Móðurhlutverkið hefur lengi verið talið eitt af lykilhlutverkum kvenna og barneignir þeirra 

álitnar vera mikilvægur grunnur fyrir gang samfélagsins almennt (Dever og Saugeres, 

2004). Fram að seinni hluta 20. aldar var það ströng og tiltölulega óumdeild vænting 

samfélagsins að konur eignuðust börn og móðurhlutverkinu var stillt upp sem 

sjálfsögðum og óumflýjanlegum hlut í lífi kvenna, þar sem barneignir voru álitnar vera 

kjarni kvenleikans (Glenn, Forcey og Chang, 1994). Það helsta sem breytti þessu 

samfélagslega hugarfari voru annars vegar aukin völd kvenna yfir eigin líkama, sem náðust 

meðal annars með getnaðarvörnum og löglegum þungunarrofum, og hins vegar aukin 

völd kvenna yfir eigin lífi, sem náðust meðal annars með aukinni menntun og þátttöku 

þeirra á vinnumarkaði (Gillespie, 1999; Nichols, 2000). Í dag eru konur sjálfstæðari en 

nokkru sinni fyrr, og með vaxandi sjálfstæði, breyttum væntingum samfélagsins til kvenna 

og aukinni þátttöku þeirra í menntun og á atvinnumarkaði síðastliðna áratugi hefur 

algengi valins barnleysis aukist (Blackstone og Stewart, 2012; Gillespie, 1999; Hintz og 

Haywood, 2020; Miettinen o.fl., 2015; Peterson, 2014; Taylor, 2008).  

3.1 Heilsufarsréttindabaráttan 

Með annarri bylgju femínismans sem reið yfir á sjötta og sjöunda áratug 20. aldar kom 

fram hin svokallaða heilsufarsréttindabarátta kvenna (e. Women‘s Health Movement). 

Þessi barátta leiddi af sér aukið aðgengi að getnaðarvörnum kvenna, ásamt auknum 

réttindum þeirra á löglegum þungunarrofum (Marieskind, 1975; Ruzek, 1978). Tilkoma 

getnaðarvarna og löglegra þungunarrofa hrinti af stað róttækum breytingum á 

ákvörðunartökurétti kvenna yfir eigin líkama og auðveldaði þeim að stjórna því hve mörg 

börn þær eignuðust, eða hvort þær yfirhöfuð eignuðust börn (Moore, 2014). Hér má 

nefna dæmi um framfarir á réttindum til þungunarrofs en það er nýleg löggjöf á Íslandi 

sem tryggir það að allar konur geti tekið ákvörðun um að fara í þungunarrof án þess að 

þurfa samþykki frá sérfræðingum, þ.e. læknum eða ráðgjöfum (Lög um þungunarrof nr. 

43/2019). Þannig er ákvörðunin um þungunarrof alfarið komin í hendur kvenna á Íslandi 

sem eykur verulega völd þeirra yfir líkama sínum. Konur hafa því með tímanum öðlast 

aukin völd yfir eigin líkama sem er lykilatriði hvað varðar valið barnleysi, og í kjölfarið hafa 

tölur yfir viljandi barnlausar konur farið hækkandi (Blackstone og Stewart, 2012; Hintz og 

Haywood, 2020; Miettinen o.fl., 2015).  

3.2 Menntun og atvinna 

Önnur ástæða fyrir aukningu á völdu barnleysi síðustu áratugi er aukin menntun og 

sívaxandi þátttaka kvenna á atvinnumarkaði (Kelly, 2009). Sú staðalímynd að konur ættu 

að vera heimavinnandi húsmæður og sjá um heimili sitt og börn varð sífellt úreltari og 

með tíð og tíma hefur svigrúm kvenna til að leggja áherslu á starfsframa fremur en 

barneignir aukist (Vos, 2009). Sem dæmi má nefna að hlutfall starfandi kvenna á 

atvinnumarkaði í Bretlandi fór úr 31% árið 1951 upp í 44% árið 1993 (Lewis, 1993). Árið 

2017 var hlutfallið komið upp í 78%, það hæsta í Bretlandi hingað til (Institute for Fiscal 

Studies [IFS], 2017). Þróunin á Íslandi hefur verið svipuð, með 75% kvenna starfandi á 

atvinnumarkaði árið 2019 (Hagstofa Íslands, 2021). Þessi aukning sýnir aukið sjálfstæði 

kvenna, sem er einmitt einn þáttur sem getur haft áhrif á valið barnleysi kvenna. Konur 

eiga nú kost á því að vega og meta tækifæri er varða menntun og atvinnu sem standa 

þeim til boða. Aukin völd, menntun og atvinnutækifæri hafa meðal annars ýtt undir 

löngun kvenna til þess viðhalda góðum lífskjörum og njóta sjálfar þeirra lystisemda sem 

betri lífskjör bjóða, og hefur það einnig leitt til aukningar á völdu barnleysi (Agrillo og 

Nelini, 2008; Gillespie, 2003; Peterson, 2014; Veevers, 1983). 

3.3 Breytingar á fjölskyldunni sem grunneiningu samfélags 

Önnur mikilvæg samfélagsbreyting sem hefur gert konum kleift að velja barnleysi í æ 

ríkari mæli er breyting á stöðu fjölskyldunnar innan samfélagsins (Agrillo og Nelini, 2008; 

Gillespie, 1999). Áður fyrr, einna helst fyrir tíma iðnbyltingarinnar á seinni hluta 18. aldar 

og fyrri hluta 19. aldar, var fjölskyldan talin grunneining og ómissandi undirstaða 

samfélagsins og var það því gefin forsenda að konur giftust og eignuðust börn (Brown og 

Harrison, 1978). Megintilgangur barneigna var sá að halda uppi framleiðslu, fólksfjölgun, 

fjölskyldunni, og þar af leiðandi samfélaginu sjálfu. Einnig voru barneignir oft taldar 

mikilvægar til þess að halda uppi ættarstolti og tryggja áframhaldandi blóðlínu ættarinnar 

(Toulemon, 1988). Með þessar samfélagslegu væntingar á herðum sér, og með litla 

möguleika til menntunar og sjálfstæðrar atvinnu, voru afar takmarkaðir möguleikar fyrir 

konur að velja barnleysi. Þó ber að taka fram að á undanförnum árum hafa betri 

upplýsingar um atvinnulíf kvenna fyrir og í kringum tíma iðnbyltingarinnar komið upp á 

yfirborðið, og komið í ljós að allnokkrar þeirra gátu valið að lifa hjónabands- og barnlausu 

lífi. Ástæðan fyrir því er sú að þeim tókst að afla tekna með því að vinna meðal annars 

sem þjónustukonur, kaupakonur, saumakonur, þvottakonur og fleira, þrátt fyrir lagalegar 

hindranir (Hafter og Kushner, 2015). Því er vert að vekja athygli á því að valið barnleysi er 

ekki nýtt fyrirbæri, heldur hefur aðeins aukist með þróun samfélagsins og auknum 

réttindum kvenna og er því algengara í dag en nokkru sinni fyrr (Hintz og Haywood, 2020; 

Miettinen o.fl., 2015).  

 Tilkoma iðnbyltingarinnar breytti stöðu fjölskyldunnar sem fór smám saman frá 

því að vera undirstaða framleiðslu yfir í að vera neyslueining (Wilkinson, 2020). Vegna 

þess að fjölskyldan er ekki talin eins mikilvæg undirstaða fyrir framleiðslu samfélagsins og 

áður fyrr þá hefur megintilgangur barneigna breyst og ágóðinn af því að stofna fjölskyldu 

er orðinn persónulegri. Einnig ber að nefna að áður fyrr var gríðarleg áhersla lögð á að 

konur gengju í hjónaband, en það að kona væri gift var talin grunnforsenda þess að hún 

hæfi barneignir þar sem barneignir utan hjónabands voru litnar hornauga (Campbell, 

1985; Shanley, 1989). Með tímanum hefur áherslan á það að ganga í hjónaband minnkað 

og samhliða því hefur áherslan á barneignir innan hjónabands einnig minnkað (Dever og 

Saugeres, 2004). Með þessum breytingum hefur komið sá valkostur kvenna að geta vegið 

og metið ágóðann af völdu barnleysi og barneignum á eigin forsendum, með eigin 

hagsmuni í huga (Taylor, 2008). Vegna þess að hjónabandið og  fjölskyldan eru ekki talin 

eins mikilvæg fyrir nútímasamfélag, og vegna þess að konur geta vegið og metið ágóða 

barneigna út frá nútímahugmyndum um barneignir og barnleysi, hefur fjöldi viljandi 

barnlausra kvenna aukist frá tímum iðnbyltingarinnar. 

4 Stefnur í völdu barnleysi  

4.1 Einstaklingshyggjan 

Í grundvallaratriðum vísar einstaklingshyggja (e. individualism) í þá hugmynd að hver og 

einn einstaklingur samfélags einblíni fyrst og fremst á sjálfan sig, frekar en að lifa í 

samræmi við gagnkvæmar skyldur og hagsmuni samfélags og einstaklings (Dawson, 

2012). Einstaklingshyggja er það sem verður til þegar sjálfsmynd einstaklingsins fer frá því 

að vera eitthvað sem er „gefið,“ þ.e. eitthvað sem segir sig sjálft, og yfir í að vera verkefni 

og viðfangsefni í sjálfu sér. Í einstaklingshyggjunni eru einstaklingar hvattir til þess að huga 

að þessu verkefni og verður þannig líf hvers einstaklings smám saman háð 

einstaklingsbundnum ákvörðunum (Dawson, 2012; Peterson, 2014). Rannsóknir á völdu 

barnleysi líta í sívaxandi mæli til einstaklingshyggjunnar og sýna að hún hefur haft 

töluverð áhrif á myndun fjölskyldunnar í nútímasamfélagi (Brannen og Nilson, 2005; 

Peterson, 2014; Smart og Shipman, 2004). Frestun á barneignum, aukning skilnaða og 

ekki síst aukning á völdu barnleysi eru taldar vera birtingarmyndir sívaxandi 

einstaklingshyggju í nútímasamfélögum. Hún hefur það í för með sér að barneignir hætta 

að vera álitnar „hið æðsta lífsmarkmið kvenna“ og verða frekar valkostur sem inniheldur 

ákveðna skipulagningu, útreikninga, vonir og ótta (Dawson, 2012; Peterson, 2014). 

 Áhrif einstaklingshyggjunnar á myndun fjölskyldunnar og tíðni barneigna í dag 

felast í þeirri hugmynd að barneignir munu hindra tækifæri til einstaklingsbundinnar 

uppfyllingar og frelsis. Að eignast börn er ekki lengur sjálfsagður hluti af lífi kvenna heldur 

valkostur og ákvörðun sem krefst umhugsunar og útreikninga á áhættum og ábyrgðinni 

sem felst í foreldrahlutverkinu (Beck og Beck-Gernsheim, 2002; Peterson, 2014). Það 

þýðir þó ekki að allir þeir sem eignast börn hafi reiknað út áhættur og kosti barneigna, en 

þetta er grundvallarhugmynd einstaklingshyggjunnar. Einstaklingshyggjan hefur breytt lífi 

kvenna á þann hátt að þær eru ekki lengur skilgreindar eða afmarkaðar einungis af getu 

sinni til þess að stofna fjölskyldu. Heilsufarsréttindabaráttuna og afrek hennar má einnig 

tengja við einstaklingshyggjuna, sem gaf konum aukna stjórn yfir eigin lífi og líkama. 

Einstaklingshyggjan hefur gert konum auðveldara fyrir að afneita móðurhlutverkinu og 

nýta sér þá möguleika að uppfylla eigin sjálfsmynd sem er algerlega aðgreind frá hugsjón 

móðurhlutverksins, og hefur þannig frelsi kvenna til þess að velja barnleysi aukist 

(Gillespie, 2003; Peterson, 2014).  

4.2 Hverjir velja helst barnleysi? 

Vert er að taka það fram að algengi valins barnleysis veltur á ýmsum félagslegum þáttum 

í umhverfi kvenna, ásamt tækifærum þeirra til menntunar og atvinnu. Rannsóknir hafa 

sýnt að konur séu líklegri til þess að velja barnleysi ef þær hafa langskólamenntun og góð 

laun, og að því hærri laun sem kona hefur, því færri börn eignast hún (Abma og Martinez, 

2006; Veevers, 1983). Þetta gefur til kynna að algengi valins barnleysis stjórnist að hluta 

til af tækifærum kvenna til bættra lífsgæða og að samband sé á milli atvinnutækifæra og 

valins barnleysis. Því má vænta að valið barnleysi komi frekar fram hjá konum sem sjá 

fram á að geta notið eigin lífs með  þeim gæðum sem þær hafa milli handa, og finna því 

síður þörf til þess að eignast börn. 

Fleiri þættir geta haft áhrif á það hvort kona sé líkleg til að velja barnleysi. Bandarískar 

rannsóknir hafa sýnt að eldri konur af evrópskum uppruna (e. European American) séu 

líklegastar til að vera viljandi barnlausar (Majumdar, 2004). Þó ber að nefna að fleiri ungar 

konur eru barnlausar miðað við eldri konur, vegna þess að þær hafa ekki enn eignast börn, 

og að konur ákveða valið barnleysi á mismunandi aldri, sumar ungar og sumar eldri. Einnig 

eru ógiftar konur sem skilgreina sig sem trúlausar líklegri til þess að velja barnleysi miðað 

við trúaðar og giftar konur (Abma og Martinez, 2006; Jones og Brayfield, 1997; Majumdar, 

2004). Eins og áður var nefnt gegnir fjárhagslegt og félagslegt auðmagn mikilvægu 

hlutverki í völdu barnleysi, þ.e. há laun, góð atvinnureynsla, að vera í fullu starfi, að hafa 

starfsvirðingu og að vera ofarlega í samfélagsstiganum; allt eykur það líkur á völdu 

barnleysi (Abma og Martinez, 2006; Veevers, 1983).  

 Kynþáttur, uppruni og búseta, sem hefur oft áhrif á fjárhagslegt og félagslegt 

auðmagn, hefur einnig áhrif á líkurnar á völdu barnleysi kvenna. Í Bandaríkjunum, þar sem 

meira er um mismunandi uppruna fólks (miðað við Ísland) eru konur af rómönsku 

þjóðerni (e. latinos) og afrískum uppruna líklegri til þess að eignast fleiri börn en hvítar 

konur, ásamt því að vera oftar yngri mæður en hvítar konur (Abma og Martinez, 2006; 

United States Census Bureau [USS], 2008). Bandarískar konur af evrópskum uppruna eru 

því líklegri til þess að velja barnleysi heldur en konur af afrískum, rómönskum og asískum 

uppruna. Þetta getur stafað af ólíkum sjónarmiðum til hlutverka kvenna, mismunandi 

væntingum til móðurhlutverksins, stéttar- og efnahagsmismun, trúarmismun eða 

menningarlegum mun (Kelly, 2009). Áhugavert er einnig að rannsóknir frá 

Bandaríkjunum, Kanada og Bretlandi, sem fjalla um frásagnir og upplifanir kvenna sem 

velja barnleysi, hafa allar sýnt svipaðar niðurstöður, þrátt fyrir ólíka efnahagslega, 

pólitíska og félagslega stöðu landanna. Þó hafa flestar þessara rannsókna verið á hvítum 

konum, og þyrfti að grafa dýpra í málefnið meðal kvenna af öðrum uppruna en evrópskum 

(Kelly, 2009). 

 Hjúskaparstaða er mikilvægur áhrifaþáttur varðandi valið barnleysi. Ógiftar konur, 

óháð því hvort þær séu í sambandi eða einhleypar, eru líklegastar til þess að vera 

barnlausar, þrátt fyrir aukningu barneigna utan hjónabands síðastliðna áratugi (Abma og 

Martinez, 2006; Dye, 2008). Þetta sýnir, eins og áður var nefnt, tengingu á milli 

hjónabands og barneigna. Minni áhersla er lögð á að kona gangi í hjónaband í dag og því 

kemur það ekki á óvart að valið barnleysi hafi aukist. Einnig eru gagnkynhneigð hjón, sem 

glíma við samskiptaerfiðleika innan hjónabandsins eða líta á hjónaband sitt sem óstöðugt, 

líklegri til þess að kjósa barnleysi (Heaton, Jacobson og Holland, 1999). Af þessu má draga 

þá ályktun að öruggt og tryggt hjónaband veiti fólki tilfinningu fyrir öruggum aðstæðum 

fyrir barnauppeldi, og getur þetta verið ein ástæða þess að barneignir tíðkist frekar hjá 

giftum konum. Þó hefur ákveðin normalísering er varðar barnleysi innan hjónabanda átt 

sér stað undir lok tuttugustu aldar. Þetta kemur fram í rannsókn McAllister og Clarke 

(1998) sem sýnir að ef annar aðilinn í gagnkynhneigðu hjónabandi er tvístíga um 

barneignir, en hinn aðilinn vill barnleysi, er það löngun hins síðarnefnda sem oftar ræður 

ákvörðuninni. Valið barnleysi er háð hjúskaparstöðu kvenna þar sem ógiftar konur eru 

líklegri til að velja barnleysi, og með minnkandi áherslu á barneignir innan hjónabanda og 

það að konur gangi almennt í hjónaband þá hefur valið barnleysi aukist. 

4.3 Fólksfjölgunarhyggjan 

Hugtakið fólksfjölgunarhyggja (e. pronatalism) vísar í ákveðna stefnu samfélags „sem 

miðar að því að ýta undir fólksfjölgun með því að örva fólk til barneigna“ („Pronatalism“, 

e.d.). Fólksfjölgunarhyggja setur barneignir og móðurhlutverkið í forgrunn og leggur 

áherslu á mikilvægi fjölskyldunnar. Hún er aldagamalt fyrirbæri en ríkir enn í dag í flestum 

samfélögum heims, þrátt fyrir heilsufarsréttindabaráttuna og aukningu kvenna á 

atvinnumarkaði (Gillespie, 1999; Moore, 2014). Fólksfjölgunarhyggjunni er oft skipt í þrjú 

meginsvið, þ.e. hið menningarlega, hið hugmyndafræðilega og hið sálfræðilega (Park, 

2002). Menningarlega sviðið vísar í að barneignir og móðurhlutverkið séu talin vera 

náttúrulegt grunneðli kvenna og kjarni kvenleikans, en hugmyndafræðilega sviðið vísar í 

það að móðurhlutverkið sé ákveðin tilskipun, þ.e.a.s. það er siðferðisleg skylda konu að 

halda mannkyninu gangandi með barneignum. Sálfræðilega sviðið vísar svo í 

persónulegar tilfinningar kvenna, þar sem barneignir eru taldar uppfylla ákveðnar þrár og 

óskir um hamingju (Park, 2002).  

 Femínískt fræðafólk gagnrýnir fólksfjölgunarhyggjuna og telur hana stuðla að 

kúgun og fjötrun kvenna (Park, 2002; Moore, 2014). Fólksfjölgunarhyggjan hvetur konur 

til þess að eignast börn og felst hvatningin í því að samfélagið einblíni aðeins á þann 

hæfileika kvenna að geta eignast börn en meti aðra kosti og hæfileika þeirra síður 

(Gillespie, 2003; Park, 2002; Tanaka og Johnson, 2014). Þannig fer áhersla 

fólksfjölgunarhyggjunnar á móti feminískum hugmyndum um „hlutverk“ kvenna í 

nútímasamfélagi og gleymir því að konur eru miklu meira en framleiðendur afkvæma og 

umönnunaraðilar. Konur sem velja barnleysi eru í ákveðinni andstöðu gagnvart 

fólksfjölgunarhyggjunni og er afleiðing þess sú að þær eru oft álitnar vera frávik (Kelly, 

2009; Lynch o.fl., 2018). Þetta sést meðal annars á niðurstöðum rannsóknar þeirra 

Ganong, Coleman og Mapes (1990) á mismunandi viðhorfum fólks til viljandi og óviljandi 

barnlauss fólks. Rannsóknin sýndi að þátttakendur báru jafn mikla virðingu fyrir foreldrum 

og barnlausu fólki, en um leið og þeir urðu meðvitaðir um valið barnleysi þá minnkaði 

virðing þeirra fyrir þeim síðarnefndu. Því gildir frávikshegðunarstimpillinn á barnlausum 

konum einungis um viljandi barnlausar konur, en óviljandi barnlausar konur sem glíma til 

að mynda við ófrjósemi fá samúð og virðingu samfélagsins, og eru ekki álitnar sem frávik 

þar sem þær fara ekki á móti fólksfjölgunarhyggjunni (Gillespie, 1999; Kelly, 2009; Lynch 

o.fl., 2018).  

4.3.1 Fólksfjölgunarhyggjan í stjórnmálum 

Fólksfjölgunarhyggjan teygir anga sína í ýmis svið samfélagsins, svo sem það pólitíska, og 

eru til dæmi um ýmsa stjórnmálahópa sem taka skýra afstöðu til umræðunnar um valið 

barnleysi og hafa þannig áhrif á viðhorf samfélagsins. Þetta hefur verið hvað mest 

áberandi hjá hægrisinnuðum nýfrjálshyggju-flokkum í Bandaríkjunum, sem styðja við 

hefðbundin gildi fjölskyldunnar og leggja á herslu á „náttúruleg“ kynjahlutverk og kynlíf 

eingöngu innan hjónabands (Gimenez, 2018). Á áttunda og níunda áratug 20. aldar lögðu 

íhaldsflokkar Bretlands einnig sitt af mörkum til þess að reyna að sporna við því sem þeir 

töldu vera upplausn á gildum kjarnafjölskyldunnar. Þeir settu meðal annars á fót herferð 

með það markmið að efla gildi kjarnafjölskyldunnar (Gillespie, 1999). Eitt af því var að 

leggja áherslu á mikilvægi barneigna, þar sem fjölskylda gat ekki talist slík án barna, og 

með þessu efldist frávikshegðunarstimpillinn á viljandi barnlausar konur (Lynch o.fl., 

2018). Hins vegar er það áhugavert að innan hugmynda íhaldssamra stjórnmálaflokka má 

oft sjá áveðin gildi fólksfækkunarhyggjunnar (e. antinatalism), en hún byggir aðallega á 

fordómum gagnvart þeim sem ekki tilheyra „hefðbundnum“ hópum innan samfélagsins, 

svo sem minnihlutahópum (Healey, 2016; Park, 2002). Þetta á einnig við í Bandaríkjunum 

þar sem menningarleg viðmið og stefnumál ýmissa stjórnmálaflokka vilja koma í veg fyrir 

að ungar og ógiftar konur eignist börn, ásamt þeim sem tilheyra lágstétt, eru 

samkynhneigðar eða eru fatlaðar á einn eða annan hátt (Park, 2002). Hvatningu til 

barneigna er því aðeins beint að ákveðnum hópum, á meðan öðrum hópum er ráðið frá 

barneignum. Bandarískar konur sem eru álitnar vel í stakk búnar til þess að eignast börn 

verða því fyrir smán ef þær ákveða að eignast ekki börn, en konur sem eignast börn, sem 

af einhverjum ástæðum eru ekki taldar hentugar fyrir barneignir, verða einnig fyrir smán 

(Kelly, 2009). Stjórnmálaflokkar geta því haft áhrif á viðhorf samfélagsins og flokkar sem 

viðhalda fólksfjölgunarhyggjunni með stefnumálum sínum viðhalda einnig 

fráviksstimplinum á viljandi barnlausum konum. Þó eru þeir ekki það eina sem getur haft 

áhrif á málefnið, því eftir því sem valið barnleysi varð algengara þá komu fram samtök 

sem studdu viljandi barnlausar konur og stuðluðu að betra viðhorfi og jákvæðara viðmóti 

til þeirra (Healey, 2016; Park, 2002).  

4.4 NON-samtökin og jákvæð umræða 

Árið 1972 voru bandarísku samtökin „The National Organization for Non-Parents“ eða 

„NON-samtökin“ stofnuð með það að markmiði að efla vitundarvakningu fyrir barnlaust 

fólk, meðal annars með því að tala á móti fólksfjölgunarhyggjunni og verja 

fólksfækkunarhyggjuna (Park, 2002). Meginmarkmið samtakanna var að verja rétt þeirra 

sem velja barnleysi ásamt því að vekja athygli á jákvæðum hliðum barnleysis, m.a. með 

umfjöllun um þau slæmu áhrif sem fólksfjölgun hefur á jörðina. Samtökin gerðu einnig 

viljandi barnlausum konum kleift að tjá sig um þá sannfæringu sína að þær sæju ekki fram 

á að geta einblínt bæði á atvinnuferil sinn og móðurhlutverkið, en sú umræða var lítil fram 

að stofnun samtakanna (Healey, 2016; May, 1995; Park, 2002). Samtökin hafa haft áhrif 

víða um heim og starfa enn þann dag í dag. Þau eru tilvalinn vettvangur fyrir viljandi 

barnlausar konur til að meðal annars geta tjáð sig um upplifun sína af fordómum og 

neikvæðu viðmóti fólks vegna ákvörðunar sinnar (Agrillo og Nenlini, 2008; Healey, 2016). 

Samtökin eru því mikilvæg til þess að stuðla að jákvæðri umræðu um valið barnleysi.  

 Annað dæmi um vettvang sem stuðlar að jákvæðri umræðu er akademísk umræða 

femínísks fræðafólks um valið barnleysi. Femíniskt fræðafólk leggur áherslu á að viljandi 

barnlausar konur stuðli að svokölluðum „nýjum kvenleika“ þar sem þær afneita því sem 

oft er álitið vera kjarni kvenleikans, þ.e. barneignum, og skapa nýja sjálfsmynd þar sem 

önnur svið í lífi kvenna fá að njóta sín (Gillespie, 1999). Nýi kvenleikinn stuðlar að víkkun 

hins „hefðbundna kvenleika“ og er tilkominn vegna þess að konur eru sífellt að hasla sér 

völl á hinum ýmsu sviðum samfélagsins með nýjum tækifærum, nýjum hlutverkum og 

breyttum væntingum, meðal annars í atvinnulífi, einkalífi, kynlífi og menningu (Gillespie, 

1999; Lynch o.fl., 2018). Fólksfjölgunarhyggjan liggur þó enn í felum og á yfirborðinu á 

ýmsum sviðum samfélagsins og vinna NON-samtökin og femíniskt fræðafólk gegn frekari 

þróun hennar með rannsóknum, stuðningi og vitundarvakningu á málefninu (Agrillo og 

Nelini, 2008; Healey, 2016).  

4.5 Lækkandi fæðingatíðni og viðbrögð við henni 

Til þess að samfélag geti viðhaldið mannfjölda sínum til lengri tíma þarf frjósemi hverrar 

konu að vera um það bil 2,1 barn (Hagstofa Íslands, 2021). Á flestum Vesturlöndum hefur 

fæðingatíðni lækkað allmikið síðastliðin tuttugu ár og árið 2019 var frjósemi í þeim 

löndum sem tilheyra Evrópusambandinu 1,52 barn á konu (Vos, 2009; World Bank, 2019). 

Árið 2019 var frjósemi kvenna í Bretlandi 1,6 og til að nefna nokkur norðurlönd var 

frjósemi Danmerkur og Svíðþjóðar 1,7 en frjósemi Noregs 1,5. Einnig var frjósemi kvenna 

í Ástralíu og Kanada 1,5, en 1,8 í Bandaríkjunum (World Bank, 2019). Árið 2020 var 

frjósemi íslenskra kvenna 1,72 börn  og hefur því Ísland hærri fæðingatíðni miðað við ýmis 

önnur Vesturlönd, en hún fer þó lækkandi (Hagstofa Íslands, 2021). Mikilvægt er að hafa 

í huga að tölur sem segja til um barnleysi, þ.e. fæðingatíðni, ná yfir þá sem geta ekki 

eignast börn, þá sem eiga eftir að eignast börn og þá sem eru viljandi barnlausir (Park, 

2002). Rannsóknir sem fjalla um lækkandi fæðingatíðni eiga því erfitt með að gera 

greinarmun á konum sem ákveða að eignast ekki börn og konum sem geta ekki eignast 

börn (Settle og Brumley, 2014). Þó gefur lækkandi fæðingatíðni vísbendingu um að 

konum sem velja barnleysi sé sífellt að fjölga og hafa ýmsar rannsóknir sýnt fram á aukið 

algengi valins barnleysis samhliða samfélagslegum, efnahagslegum og menningarlegum 

breytingum (Peterson, 2014; Settle og Brumley, 2014). Lækkandi fæðingatíðni hefur lengi 

verið álitið sem áhyggjumál ýmissa sérfræðinga, þá einna helst hvað varðar efnahag 

framtíðarsamfélaga og heilbrigðisþjónustu aldraðra. Þetta kemur fram í grein Allison E. 

Vos (2009) sem skrifar um þau slæmu áhrif sem lækkandi fæðingatíðni mun hafa, og hefur 

nú þegar, á Evrópu. Vos segir vandamálið vegna dvínandi fæðingatíðni felast í ógn um 

versnandi efnahag Evrópu til framtíðar og lífsgæða Evrópubúa, þá sérstaklega eldra fólks. 

Fólksfækkunin sem á sér stað í dag þýðir að færri og færri skattgreiðendur verða til staðar 

til þess að fjármagna velferðarkerfi framtíðar og umönnun fyrir stækkandi hóp eldra fólks 

(Vos, 2009).  

 Dæmi um auglýsingaherferð sem sett var á fót í því skyni að sporna við ógnandi 

fólksfækkun er dönsk auglýsing frá árinu 2014, að nafni „Do it for Denmark.“ Herferðin 

var ákveðin tilraun til þess að sporna við lækkandi fæðingatíðni og hvetja fólk til barneigna 

(Blichfeldt og Smed, 2015). Megintilgangur herferðarinnar var sá að fólk ætti að fara í frí, 

til dæmis til sólarlanda, þar sem rannsóknir hafa sýnt að stór hluti barna er getinn þegar 

fólk er í fríi. Herferðin var gagnrýnd fyrir einhliða „heterónormatíva“ umræðu sem ýjar að 

því að gagnkynhneigð sé hin „eðlilega“ og „eftirsótta“ kynhneigð, ásamt því að vera 

gagnrýnd fyrir aldursfordóma, of staðlaða ímynd kynjahlutverka og fólksfjölgunarhyggju 

(Blichfeldt og Smed, 2015). Það að fólksfækkun sé áhyggjuefni ýtir meðal annars undir 

neikvætt viðmót gagnvart viljandi barnlausum konum og bætir á 

frávikshegðunarstimplun, og því hafa auglýsingaherferðir líkt og „Do it for Denmark“ ekki 

jákvæð áhrif á normalíseringu valins barnleysis. 

5 Félagsfræðilegar kenningar tengdar við efnið 

5.1 Max Weber og félagsleg aðgerð 

Samskiptakenningar gegna mikilvægu hlutverki innan félagsfræðinnar og hafa þann 

tilgang að útskýra hvernig samfélagið er afleiðing samskipta milli fólks. Með 

samskiptakenningum er horft á samfélagið á míkró skala og einblínt á hegðun okkar, 

hvernig við túlkum aðstæður okkar og högum okkur í samræmi við þær túlkanir (Williams, 

2015). Max Weber er einn þeirra félagsfræðinga sem fjölluðu um samskiptakenningar, en 

hann kom fram með hugtakið verstehen (í. skilningur) sem leggur áherslu á mikilvægi þess 

að skilja ástæður á bak við hvatir og félagslega hegðun fólks (Appelrouth og Edles, 2016). 

Með rannsóknum félagsfræðinnar á mannlegri og félagslegri hegðun lagði Weber áherslu 

á að hegðun manna byggist á þýðingarfullum félagslegum aðgerðum eða athöfnum (e. 

social action) fremur en á athöfnum sem sprottnar væru af vana eða eðlishvötum. Weber 

skilgreindi félagslega aðgerð sem hegðun, sem væri svar við annarri hegðun, og á 

grundvelli þeirrar merkingar sem við legðum í upprunalegu hegðunina (Appelrouth og 

Edles, 2016). Hegðun verður því að hafa merkingu fyrir aðra til að flokkast sem aðgerð. 

Weber hélt því fram að rannsóknir félagsfræðinnar ættu að einblína á skilning okkar á 

merkingum, orsökum og afleiðingum félagslegra aðgerða. Þessar hugmyndir Weber um 

félagslegar aðgerðir má tengja við valið barnleysi, þar sem það að ákveða barnleysi er 

félagsleg aðgerð sem fólk leggur ákveðna merkingu í og getur leitt til árekstra og annarra 

vandamála í félagslegum samskiptum (Park, 2005). 

 Weber skilgreindi fjórar tegundir félagslegra aðgerða, þ.e. tilfinningaaðgerð (e. 

affectual action), hefðaraðgerð (e. traditional action), gildaskynsemisaðgerð (e. value-

rational action) og tilgangsskynsemisaðgerð (e. means-ends action), og má tengja 

umfjöllunina um valið barnleysi við þessar tegundir af félagslegum athöfnum þar sem þær 

geta hjálpað til við að skilja viðfangsefnið betur (Weber, 1925). Fyrst er það 

tilfinningaaðgerð, en hún ákvarðast af tilfinningalegu ástandi einstaklings til að mynda 



 22 

þegar manneskja framkvæmir félagslega athöfn í formi hefndar, gleði eða rósemi, sem 

hefur litla sem enga félagslega merkingu (Weber, 1925). Næst er það hefðaraðgerð, en 

hana skilgreindi Weber sem hegðun sem er ekki algerlega þýðingarfull, þ.e. fólk 

framkvæmir hefðaraðgerðir eins og nánast ósjálfráð viðbrögð við áreiti, en þau viðbrögð 

leiða hegðunina á braut sem manneskjan hefur áður farið og er henni kunnug (Weber, 

1925). Hefðaraðgerðir eiga því forsendur sínar í hefðum og samkvæmt Weber eru flestar 

félagslegar aðgerðir daglegs lífs hefðaraðgerðir. Þegar kemur að völdu barnleysi hefur 

rannsókn Park (2005) sýnt fram á að sumir sem velja barnleysi líti á foreldrahlutverkið 

sem þýðingarlausa hefðaraðgerð sem fólk velur einungis til þess að uppfylla samfélagsleg 

norm, án þess að hugsa um alvöru ábyrgðarinnar sem foreldrahlutverkið felur í sér. 

Þannig líta sumir viljandi barnlausir einstaklingar á það að eignast börn sem hefðaraðgerð 

sem skorti merkingarbæra hugsun. Þetta getur verið ein ástæða sem barnlausar konur 

gefa fyrir ákvörðun sinni á völdu barnleysi. Þó ber að nefna að ásakanir sem þessar eiga 

sér oft ekki stoð í raunveruleikanum og má líta á þær sem viðleitni viljandi barnlauss fólks 

til þess að tileinka sér æðri stöðu sem íhugulir ákvörðunartakar (Park, 2005). 

 Gildaskynsemisaðgerðir segir Weber vera byggðar á þýðingarmiklum gildum sem 

tengjast meðal annars siðfræðilegum, fagurfræðilegum og trúarlegum þáttum (Weber, 

1925). Fólk sem framkvæmir slíkar aðgerðir hagar sér í samræmi við sannfæringu sína, 

sem stjórnað er af skyldum, tryggð, trúarlegri hollustu eða öðrum „málstöðum“ og skeytir 

lítið um það hvort hegðunin leiði til árangurs eður ei. Sú ákvörðun að eignast börn getur 

verið grundvölluð á trúarlegum hefðum og hollustu við skyldur sem einstaklingur finnur 

fyrir, og væri þá sú ákvörðun að eignast börn flokkuð undir félagslega 

gildaskynsemisaðgerð (Krishnan, 1993; Park, 2005). Sem dæmi má nefna að trúaðar 

konur eru líklegri til þess að eignast börn heldur en ótrúaðar konur, sem sýnir að stundum 

er sú ákvörðun að eignast börn tekin á trúarlegum grundvelli (Abma og Martinez, 2006; 

Krishnan, 1993). Síðasta megintegund félagslegra aðgerða, tilgangsskynsemisaðgerðin, 

vísar í það þegar tekið er tillit til afleiðinga og lokaniðurstöðu félagslegrar aðgerðar 

(Weber, 1925). Möguleikar aðgerðarinnar eru þar með teknir inn í reikninginn á 

meðvitaðan hátt. Þessa aðgerð má tengja við ákvörðun kvenna um að velja barnleysi, 

vegna þess að til þess að komast að slíkri niðurstöðu þurfa afleiðingar aðgerðarinnar að 

vera ígrundaðar (Gillespie, 2003; Park, 2005). Rannsóknir hafa sýnt að hjá flestum viljandi 

barnlausum konum er ákvörðunin um að sleppa barneignum lengi í mótun (Blackstone og 

Stewart, 2012). Hún byrjar oft á unglingsárum en er uppi á borðinu í langan tíma og í 

stöðugu mótunarferli. Þetta er frábrugðið fólki sem eignast börn á grundvelli 

hefðaraðgerða eða gildaskynsemisaðgerða, þar sem meiri áhersla er lögð á aðgerðina 

sjálfa og mikilvægi hennar, frekar en afleiðingar aðgerðarinnar. Þó er mikilvægt að hafa í 

huga að þessar tegundir félagslegra aðgerða eru kjörgerðir í anda Weber, þar sem búið 

er að hreinrækta ákveðin einkenni aðgerðanna, og í reynd er sú ákvörðun að eignast börn 

eða velja barnleysi blanda af ofangreindum félagslegu aðgerðum (Park, 2005).  

5.2 Erving Goffman: áhrifastjórnun og smán 

Samkvæmt félagsfræðingnum Erving Goffman þá getur manneskja orðið fyrir smán ef að 

ákveðnir eiginleikar hennar gera það að verkum að hún stendur út úr eða er talin bregða 

út af norminu í ákveðnu félagslegu samhengi (Davis, 1997). Konur sem velja barnleysi 

upplifa oft smán (e. stigmatization) frá samfélaginu vegna afstöðu sinnar til barneigna og 

oft fá þær á sig ákveðinn frávikshegðunarstimpil (Hayfield o.fl., 2019; Kelly, 2009; Park, 

2002; Settle og Brumley, 2014; Taylor, 2008). Það sem samfélög fólksfjölgunarhyggjunnar 

telja felast í frávikshegðun viljandi barnlausra kvenna er m.a. sjálfselska, afbrigðileiki, 

vanþroski og ókvenleiki, og þurfa viljandi barnlausar konur oft að takast á við neikvætt 

viðmót samfélagsins (Gillespie, 1999). Viljandi barnlausar konur verða því fyrir smán 

vegna fólksfjölgunarhyggjunnar sem viðheldur því normi að konur eigi að vilja eignast 

börn. Þessi smán viljandi barnlausra kvenna leiðir oft til þess að þær reyna að stjórna því 

hvernig þær bera sig, og til þess stunda þær svokallaða áhrifastjórnun (e. impression 

management). Áhrifastjórnun er hugtak sem Goffman setti fram árið 1959 og er viðleitni 

eða aðferð einstaklings til þess að stjórna framsetningu sjálfs síns og því hvernig aðrir 

skynja hann (Appelrouth og Edles, 2016; Davis, 1997). Fólk stundar áhrifastjórnun, 

meðvitað eða ómeðvitað, þegar það telur framsetningu sjálfsins tengjast þeim 

markmiðum sem það vill ná og þegar það er ósamræmi milli þeirrar ímyndar sem það vill 

að fólk skynji og þeirrar myndar sem fólk skynjar í raun (Leary, 2001). Áhrifastjórnun 

einstaklings stjórnast af þeim hlutverkum sem einstaklingurinn gegnir og normum 

félagslega samhengisins, ásamt gildum hans og hugmyndum um það hvernig fólk skynjar 

hann þá og þegar. Hugtök líkt og áhrifastjórnun og smán koma oft fram í rannsóknum á 

völdu barnleysi og upplifun viljandi barnlausra kvenna, sem hjálpar rannsakendum að 

skilgreina hvað það er sem þær gera til þess að verja sjálf sitt og stjórna því hvernig aðrir 

skynja þær (Hayfield o.fl., 2019; Kelly, 2009; Leary, 2001). 

 Goffman flokkaði smán í þrjár megintegundir, þ.e. í „líkamssmán,“ (e. 

abominations of the body), sem vísar í smán vegna vansköpunar eða afmyndunar 

líkamans, „hópasmán,“ (e. stigma of group identity) sem vísar í smán sem er tilkomin 

vegna kynþáttar, félagslegs hóps, þjóðernis eða trúar sem einstaklingur tilheyrir og 

„manngerðarsmán“ (e. blemishes of individual characters) (Goffman, 1963). 

Manngerðarsmán vísar til þess þegar fólk er talið hafa persónuleikabundna „galla,“ svo 

sem ónáttúrulega ástríðu, varasamar og ósveigjanlegar skoðanir og óheiðarleika. Slíkir 

persónuleikar eru, samkvæmt Goffman, meðal annars taldir vera afleiðing geðrænna 

sjúkdóma (Goffman, 1963). Veevers (1983) bendir á að viljandi barnlausar konur verði 

fyrir manngerðarsmán vegna þess að sú ákvörðun að sleppa barneignum getur verið 

tengd við „óeðlilegan“ persónuleika konu sem er í andstöðu við barneignarnormið, 

sérstaklega í samfélagi þar sem fólksfjölgunarhyggjan er áberandi. Það sem Veevers á við 

með „óeðlilegum“ persónuleika er sú ranga hugmynd fólksfjölgunarhyggjunnar að konur 

sem vilji ekki börn séu ekki „eðlilegar,“ þ.e. að þær fari á móti grunneðli konunnar sem sé 

það að vilja eignast börn (Veevers, 1983). Aftur á móti verða viljandi barnlausar konur 

sem gangast undir ófrjósemisaðgerðir frekar fyrir líkamssmán, þar sem ófrjósemisaðgerð 

gerir ákvörðunina um barnleysi áþreifanlega og líkami konunnar verður kristölluð 

framsetning á völdu barnleysi hennar, ásamt því að konan verður skyndilega viljandi 

líkamlega ófær um barneignir (Veevers, 1983; Park, 2002). Viljandi barnlausar konur 

verða því fyrir smán sem breytir ímynd þeirra frá því að vera eðlilegar og heilsteyptar 

manneskjur og yfir í einstaklinga sem virða má að vettugi, sem leiðir til þess að þær grípa 

til áhrifastjórnunar (Goffman, 1963; Kelly, 2009; Park, 2002; Veevers, 1983).   

 Mismunandi aðstæður hafa áhrif á það hve mikla áhrifastjórnun viljandi 

barnlausar konur telja þörf á að stunda. Rannsókn Kristin Park (2005) sýnir að konur sem 

velja barnleysi finni fyrst og fremst fyrir þörf til þess að stunda áhrifastjórnun á 

almannafæri, meðal kunningja og meðal ókunnugra, frekar en meðal náinna vina eða 

fjölskyldu, og það samræmist hugmyndum Goffman um áhrifastjórnun. Rannsókn Park 

sýnir einnig að áhrifastjórnun viljandi barnlausra kvenna felst meðal annars í því að leyna 

því að þær hafi valið barnleysi og fullyrða að barneignir séu áætlaðar einhvern tíma í 

framtíðinni. Aðrar halda því fram að þær séu líkamlega ófærar um að eignast börn og fara 

þar af leiðandi frá því að verða fyrir smán vegna ákvörðunar sinnar yfir í aðstæður þar 

sem fólk veitir þeim samúð og ekki er þörf á frekari skýringu. Einnig kom fram að sumar 

konur sýndu hlutleysi sitt gagnvart ríkjandi hefðum um barneignir og svöruðu gagnrýni 

með gagnrýni. Þær bentu meðal annars á að fólk eignist börn til þess að mæta 

samfélagslegum væntingum án þess að hugsa um kröfur og væntingar 

foreldrahlutverksins, og það er hægt að tengja við hefðaraðgerðir Weber. Að lokum má 

nefna þá tegund áhrifastjórnunar, sem kom þó ekki frá Goffman, en tengist því sem ýmsir 

telja vera einkenni nútímasamfélaga og varða einstaklingshyggjuna. Sú stjórnun felst í því 

að viljandi barnlausar konur geti óáreittar náð í rétt sinn til einstaklingsbundinnar 

hamingju og ákvörðunar um eigið líf (Park, 2002). 

6 Persónulegar ástæður fyrir völdu barnleysi 

Ýmislegt persónulegt í lífi kvenna getur leitt til þess að þær velji barnleysi. Það sem 

félagsfræðingar leggja mesta áherslu á er annars vegar viðleitni kvenna til þess að forðast 

ákveðnar ábyrgðir og fjötra sem barneignir hafa í för með sér og hins vegar langanir 

kvenna til þess að njóta þess frelsis sem barnlaus lífsstíll býður upp á. Persónulegar 

ástæður kvenna fyrir ákvörðun sinni að eignast ekki börn geta verið gríðarlega ólíkar, 

mismunandi og einstaklingsbundnar, en félagsfræðingar hafa fundið ákveðna 

sameiginlega áhrifaþætti sem vert er að fjalla um. Fyrst er þó mikilvægt að fjalla um þau 

ólíku ferli sem leiða til þess að konur velja barnleysi. 

6.1 Ferlið að velja barnleysi  

Það að lifa barnlausu lífi er oft talið vera meðvituð ákvörðun sem krefst mikillar 

umhugsunar, en svo þarf alls ekki að vera (Blackstone og Stewart, 2012). Ýmislegt getur 

haft áhrif á lífsferil kvenna sem leiðir til þess að þær velji barnleysi, og er það afar 

mismunandi eftir hverri og einni konu hvernig sú ákvörðun kemur fram. Sumar konur hafa 

verið vissar um ákvörðun sína alveg frá unglingsárunum, aðrar hafa valið barnleysi eftir 

að þær hafa náð fullorðinsárum, og enn aðrar taka ekki meðvitaða ákvörðun heldur fljóta 

smám saman í áttina að barnlausu lífi (Blackstone og Stewart, 2012). Sumar konur leggja 

mikla vinnu í að vega og meta kosti og galla þess að eignast börn á meðan ákvörðunin 

kemur náttúrulega til annarra, og sýnir þetta hve mismunandi upplifanir kvenna eru 

varðandi þetta ferli að velja barnleysi (Charmichael og Whittaker, 2007; Gillespie, 2003).  

6.1.1 Virkir og óvirkir ákvörðunaraðilar 

Árið 2014 framkvæmdu þær Settle og Brumley rannsókn á tuttugu viljandi barnlausum 

bandarískum konum, þar sem þær flokkuðu þátttakendur í tvo meginhópa eftir því 

hvernig þær komust að ákvörðun sinni um valið barnleysi. Annan hópinn nefndu þær 

„virkir ákvörðunaraðilar“ (e. active deciders) og hinn „óvirkir ákvörðunaraðilar“ (e. 

passive deciders). Virkir ákvörðunaraðilar eru þær konur sem voru fullvissar um að þær 

vildu ekki eignast börn og tóku meðvitaða ákvörðun um valið barnleysi, oft snemma á 

unglingsárunum. Þessum hópi tilheyra einnig þær konur sem gerðu ráð fyrir því að þær 

yrðu mæður en skiptu um skoðun seinna meir. Settle og Brumley segja þær sem skipta 

um skoðun „ráfa“ eða „reka“ (e. drift) að ákvörðuninni um barnleysi, sem að lokum leiðir 

til þess að þær verða virkir ákvörðunaraðilar. Það sem getur leitt til þess að konur „reki“ 

frá því að stefna á barneignir yfir í valið barnleysi er til dæmis fjárhagslegur óstöðugleiki 

eða vaxandi skilningur og óbeit á ábyrgðinni sem felst í barneignum (Settle og Brumley, 

2014).  

 Hópnum „óvirkir ákvörðunaraðilar“ tilheyra þær konur sem sögðust áður fyrr 

finna fyrir löngun í barneignir en töldu kringumstæður sínar ekki nægilega góðar og 

ákváðu þess vegna að eignast ekki börn. Einnig tilheyra hópnum þær konur sem fundu 

hvorki fyrir löngun né óbeit á barneignum en enduðu í barnleysi. Settle og Brumley telja 

slíkar konur vera á báðum áttum (e. ambivalent) þ.e.a.s. þær fundu ekki fyrir sérstakri 

löngun í barneignir en viðleitni þeirra til þess að forðast barneignir var heldur ekki mikil. 

Þessar konur voru tiltölulega ákveðnar í því að þær vildu ekki börn en sögðu þó að ef 

kringumstæður breyttust, t.d. ef þær urðu óvænt óléttar, þá gætu þær mögulega breytt 

afstöðu sinni gagnvart barnleysi og valið barneignir. Þetta undirstrikar hvernig ferlið að 

velja barnleysi getur verið óstöðugt og ýmislegt getur breyst. Settle og Brumley sögðu 

þær konur sem fundu áður fyrir löngun í barneignir en ákváðu á endanum að forðast þær 

vera „accepting.“ Það eru konur sem hafa náð í efri endann á barneignaraldrinum og 

sögðu ákvörðunina á völdu barnleysi „gerast bara ósjálfrátt.“ Þessar konur höfðu ekki 

mikla óbeit á barneignum en ýmsir þættir í lífi þeirra leiddu til þess að þær völdu barnleysi 

á endanum, svo sem fjárhagur, atvinnuferill eða skortur á maka. Þessi tvískipting Settle 



 27 

og Brumley á virkum og óvirkum ákvörðunaraðilum sýnir hversu ólíkar konur eru þegar 

kemur að ákvörðun um valið barnleysi, ásamt því að auðvelda fræðafólki að rannsaka 

valið barnleysi með þennan mismun í huga. Tvískiptingin sýnir einnig að ástæður kvenna 

fyrir völdu barnleysi eru ekki afdrátttarlausar og auðskiljanlegar heldur margslungnar og 

oft og tíðum nokkuð flóknar (Graham o.fl., 2013). Það er auðséð að barneignir eru ekki 

alltaf meðvituð ákvörðun, stundum fæðast börn vegna þess að „það atvikaðist bara 

þannig“ og það sama má segja um valið barnleysi. Sumt er ákveðið og sumt „gerist bara.“ 

6.2 Frelsi og sjálfstæði 

Ýmsar rannsóknir hafa verið framkvæmdar í þeim tilgangi að kanna persónulegar ástæður 

fyrir völdu barnleysi kvenna (Blackstone og Stewart, 2012; Charmichael og Whittaker, 

2007; Graham o.fl., 2013; Hayfield o.fl. 2019; Lunneborg, 2000). Árið 1987 framkvæmdi 

félagsfræðingurinn Sharon Houseknecht þemagreiningu á 29 rannsóknum sem 

framkvæmdar voru á árunum 1971 til 1981. Var niðurstaðan sú að algengasta ástæðan 

fyrir völdu barnleysi væri frelsi frá þeirri ábyrgð sem foreldrar bera, fleiri tækifæri til þess 

að uppfylla pesónuleg markmið ásamt þeim möguleika að lifa lífinu af hvatvísi. Árið 1955 

komst félagsfræðingurinn og rithöfundurinn Elaine Taylor May að því að aðrar algengar 

ástæður fyrir völdu barnleysi væru frekari tækifæri til þess að stunda áhugamál eða 

frístundir, kosturinn á að safna peningum til persónulegra nota og frelsi til þess að ferðast 

(May, 1955). Þessar upplýsingar eru komnar töluvert til ára sinna en þó benda nýlegri 

rannsóknir til þess að slíkt hið sama eigi við í dag (Agrillo og Nelini, 2014; Blackstone og 

Stewart, 2012; Gillespie, 2003; Graham ofl. 2013; Maher og Saugeres, 2007; Peterson, 

2014; Settle og Brumley, 2014).  

6.2.1 Tegundir frelsis í barnlausum lífsstíl 

Árið 2003 framkvæmdi félagsfræðingurinn Rosemary Gillespie rannsókn á 25 breskum 

konum sem valið höfðu barnleysi og sýndi þar fram á að ein veigamikil ástæða fyrir völdu 

barnleysi kvenna er aðlöðun þeirra að því frelsi sem valið barnleysi býður upp á. 

Þátttakendur tengdu slíkt frelsi við frekari valmöguleika og betri tækifæri í lífi sínu svo 

sem hvað varðar tómstundir, áhugamál, fjárhag og atvinnu. Frelsið sem felst í völdu 

barnleysi vísar þannig oft til aukinna persónulegra möguleika í lífi kvenna, en frelsið getur 

einnig falist í því að forðast ákveðna ábyrgð sem barneignir fela í sér (Gillespie, 2003). Í 

grein sinni um valið barnleysi nefna þeir Agrillo og Nelini dæmi um persónulega eflingu 

sem viljandi barnlausar konur sækjast eftir, og má þar nefna frelsi til þess að hafa tíma 

fyrir sjálfar sig, frelsi frá fjárhagslegri ábyrgð barneigna, frelsi til eflingar á fyrirhuguðum 

atvinnuferli og frelsi til þess að geta flutt eða ferðast með stuttum fyrirvara (Agrillo og 

Nelini, 2008). Áðurnefnd rannsókn þeirra Settle og Brumley leiddi einnig í ljós samband á 

milli fjárhaglegs frelsis og valins barnleysis, en fjárhagslegt frelsi má skilgreina sem frelsi 

til þess að nýta fjárhag sinn til persónulegra nota ásamt frelsi frá áhyggjum af fjárhag 

vegna barna. Þær nefna að fjárhagslegt frelsi tengist einnig frelsi til þess að geta ferðast 

og flutt með stuttu millibili, þar sem konur geta sparað pening sinn fyrir sig sjálfar í staðinn 

fyrir börn. Einnig fjalla þær um það hvernig valið barnleysi gerir konum kleift að lifa 

svokölluðum „barnfrjálsum lífsstíl“ sem hentar þeim, ásamt því að geta eflt sjáfsmynd sína 

í stað þess að þurfa að beina athygli sinni að barnauppeldi (Settle og Brumley, 2014).   

 Félagsfræðingurinn Helen Peterson framkvæmdi rannsókn árið 2014 þar sem hún 

einblíndi sérstaklega á frelsi sem eina af ástæðum valins barnleysis. Peterson vildi 

rannsaka hvernig frelsið sem felst í völdu barnleysi er mismunandi fyrir hverja konu fyrir 

sig. Tók hún viðtöl við um það bil tuttugu sænskar konur þar sem hún spurði meðal 

annars: „Hvað er það besta við að lifa barnlausu lífi?“ og „Hvað er það mikilvægasta í lífi 

þínu?“ Nánast öll svör kvennanna tengdust frelsi á einn eða annan hátt og margar fullyrtu 

að frelsið sem fælist í barnlausum lífsstíl væri það mikilvægasta í lífi þeirra. Með því að 

rannsaka hvað frelsi þýddi fyrir hverja konu fyrir sig kom í ljós að frelsið tengdist ekki 

einungis því að hafa tíma til þess að geta gert hvað sem þær vildu eða geta hugsað 

einungis um sig sjálfar, heldur tengdist það einnig grundvallaratriðum í lífi þeirra svo sem 

svefni og frelsi til þess að borða og drekka þegar þeim hentar. Peterson, líkt og Gillespie, 

fjallar um fjárhagslegt frelsi, frelsi til þess að ferðast og frelsi til þess að einblína á 

áhugamál og tómstundir (Peterson, 2014; Gillespie, 2003). 

 Þær konur sem telja frelsi vera helstu ástæðuna fyrir völdu barnleysi vilja, þegar 

öllu er á botninn hvolft, viðhalda ákveðnum barnlausum lífsstíl og neita að gera breytingar 

á þeim lífsstíl með barneignum. Barnlaus lífsstíll getur þýtt mismunandi hluti fyrir 

mismunandi konur, en með þessum lífsstíl geta þær lagt áherslu á það sem þær vilja sjálfar 

frekar en að einblína á barneignir. Barnlaus lífsstíll veitir konum meðal annars frelsi frá 

þeirri ábyrgð, tímaþröng og fjárhagslegum takmörkunum sem móðurhlutverkið hefur í för 

með sér og getur slíkur lífsstíll tengst atvinnu, áhugamálum, frístundum, ferðalögum, 

persónulegum markmiðum, fjárhag og grundvallarþörfum kvenna (Carmichael og 

Whittaker, 2007). 

6.3 Skortur á móðureðli 

Það ríkja ákveðnar staðalímyndir um það að konur sem velja barnleysi hafi ekki þetta 

innbyggða móðureðli sem fólksfjölgunarhyggjan leggur svo ríka áherslu á (Agrillo og 

Nelini, 2008). Ýmsar rannsóknir hafa sýnt að þetta er að hluta til raunin. Rannsókn 

félagsfræðinganna Carmichael og Whittaker (2007) á fimmtíu áströlskum konum leiddi í 

ljós að ein ástæða fyrir því að þátttakendur völdu barnleysi væri skortur á móðureðli, þ.e. 

þær fyndu ekki fyrir náttúrulegri löngun til þess að ala upp börn, fæða þau af ást og 

umhyggju (e. nurture) og elska þau sem mæður. Ásamt því að afneita móðureðlinu eða 

viðurkenna skort á móðureðli þá sögðu þátttakendur að sú skylda að sýna ákveðið 

innbyggt umönnunareðli þegar fólk eignaðist börn virtist þeim afar óheillandi og 

ófullnægjandi. Slíkt hið sama kom fram í rannsókn Gillespie (2003), þar sem þátttakendur 

sögðust einnig afneita eðlislægum móðurhvötum og töldu að verkefnin sem fylgdu 

móðurhlutverkinu væru afar fráhrindandi. Carmichael og Whittaker nefna einnig að 

skortur á móðureðli var stundum helsta ástæða kvenna fyrir völdu barnleysi frekar en 

eftirsókn eftir frelsi, starfsframa eða fjárhag. Í rannsókn þeirra Settle og Brumley (2014) 

kemur einnig fram að algeng ástæða á bak við valið barnleysi kvenna sé skortur á 

móðurlegum eðlishvötum og óttinn við tilfinningalegar skuldbindingar 

móðurhlutverksins. Þátttakendur sögðu frá ótta sínum við að upplifa ekki þá „náttúrulega 

móðurást“ sem samfélög fólksfjölgunarhyggjunnar gera ráð fyrir að mæður búi yfir. Þær 

sögðust forðast barneignir vegna skorts á löngun til móðurhlutverksins og vegna þess að 

þær töldu vanta í sig hina svokölluðu „líffræðilegu klukku“ sem konur eiga að búa yfir.  

Skortur eða afneitun á móðureðlinu, eða vöntun á hinum „kvenlega eiginleika“ 

fólksfjölgunarhyggjunnar að vilja eignast börn er án efa ein ástæða valins barnleysis 

(Agrillo og Nelini, 2008; Graham o.fl. 2013; Park, 2005). Þessi ástæða getur stundum verið 

tengd við það að kunna ekki vel við börn, þ.e. að viljandi barnlausar konur vilji ekki börn 

vegna þess að þeim líkar ekki við þau, en slík tenging er ekki eins sterk og fólk kann að 

halda. 

6.4 Óbeit á börnum? 

Ekki er óeðlilegt, í umræðunni um skort á móðureðli og völdu barnleysi, að velta því fyrir 

sér hvort að konur sem velja barnleysi líki einfaldlega ekki við börn. Viljandi barnlausar 

konur hafa verið sakaðar um að vera „barna-hatarar,“ sem er í raun ekki satt í allflestum 

tilvikum (Peterson, 2014). Rannsóknir hafa sýnt að sumar viljandi barnlausar konur eru 

hreinskilnar hvað varðar óbeit sína á börnum en þetta er ekki algeng ástæða og kemur 

sjaldan upp í rannsóknum (Mitchell & Gray, 2007; Peterson, 2014; Veevers, 1983).  

Peterson (2014) tekur fram að í rannsókn sinni var óbeit á börnum afar sjaldgæfur þáttur 

til umræðu og telur hún þar með að óbeit á börnum geti ekki verið álitin sem ein ástæða 

valins barnleysis. Rannsókn Peterson leiddi í ljós að það er ekki óbeit eða mislíkun á 

börnum í sjálfu sér sem viljandi barnlausar konur finna fyrir, heldur kunna þær ekki við 

þau verkefni og ábyrgð sem fylgja barneignum. Því vilja margar barnlausar konur ekki að 

ákvörðun þeirra um valið barnleysi sé metin út frá óbeit þeirra á börnum, heldur frekar 

út frá því að þær kjósa sér ákveðinn lífsstíl sem inniheldur ekki barneignir. Í rannsókn 

þeirra Settle og Brumley (2014) kom óbeit á börnum aðeins fram hjá einum þátttakanda 

af tuttugu, þar sem aðrir viðmælendur lögðu heldur áherslu á óbeit sína á því að missa 

ákveðin tækifæri ef þær eignuðust börn. Þar sögðust sumar konur í raun hafa gaman af 

börnum, en kusu heldur að lifa „rólegu“ og „friðsælu“ lífi. Í ástralskri rannsókn Graham 

o.fl. (2013) kom einnig í ljós að konur telja óbeit á börnum ekki vera ástæða fyrir völdu 

barnleysi þeirra, og taka sumar fram að þær hafi fjöldann allan af börnum í kringum sig; 

frænkur og frændur, börn vinafólks o.s.frv. Þær leggja þannig áherslu á að þeim mislíkar 

ekki börn, þær finna hreinlega ekki fyrir löngun í sín eigin. Í grein þeirra Avison og Furnam 

(2015) á völdu barnleysi kemur það fram að það sé ákveðinn almennur skortur á áhuga á 

barneignum og óþægindi sem sumar konur finna fyrir þegar þær eru meðal barna sem 

spilar inn í ástæðurnar á bak við valið barnleysi þeirra, frekar en að beinlínis geðjast ekki 

að börnum. Þannig er sú staðalímynd að viljandi barnlausum konum líki ekki við börn röng 

í allflestum tilvikum og hafa ber í huga að það er ástandið sem skapast í kringum bareignir 

og ábyrgðin sem foreldrahlutverkið krefst sem þeim mislíkar. 

6.5 Missir tengdur við barneignir 

Konur sem ákveða að verða ekki mæður eru oft skilgreindar á hátt sem leggur áherslu á 

missi og skort á einhverju í lífi þeirra, líkt og eitthvað „vanti“ (Letherby, 1994). Í rannsókn 

Gillespie (2003) komu hins vegar fram hugmyndir sem fara á móti slíkum hugsunarhætti 

fólksfjölgunarhyggjunnar, þar sem þátttakendur lögðu áherslu á ýmislegt sem þær myndu 

tapa ef þær eignuðust börn. Fyrir þessum konum felst ákveðinn missir í barneignum, og 

fyrir þeim táknar móðurhlutverkið fórn, skyldur, byrði og kröfur sem þær segjast 

einfaldlega ekki vera tilbúnar að takast á við. Þær skynjuðu því móðurhlutverkið sem tap 

á tíma, orku og sjálfmynd (e. identity). Ýmsar kenningar hafa verið settar fram um 

sjálfsmynd einstaklinga en ein þeirra vísar í mikilvægi þess að einstaklingur skuldbindi sig 

sjálfsmynd sinni, þar sem hún hefur gríðarleg áhrif á mótun á hegðun hans og upplifanir 

(McQuillan, 2012). Þannig er missir á sjálfsmynd talinn hafa neikvæð áhrif á 

einstaklinginn. Í anda fólksfjölgunarhyggjunnar hefur oft verið fjallað um það hvernig 

barnlausum konum skorti sjálfsmynd, vegna þess að þær uppfylla ekki „kjarna 

kvenleikans“ með því að eignast börn (Moore, 2014). Rannsókn Gillespie hefur hins vegar 

sýnt að vaxandi fjöldi kvenna hafnar þeirri hugsun fólksfjölgunarhyggjunnar sem tengir 

kjarna kvenleikans og sjálfsmynd kvenna beint við móðurhlutverkið, en slík höfnun 

undirstrikar tilkomu sjálfsmyndar kvenna sem er algerlega óháð móðurhlutverkinu eða 

þeim eiginleika að geta eignast börn. Ýmsar rannsóknir hafa einnig sýnt fram á að margar 

viljandi barnlausar konur líta svo á að barneignir myndu í raun skaða sjálfsmynd þeirra 

(Gillespie, 2003; Maher og Saugeres, 2007; McQuillan o.fl., 2012; Peterson, 2015). Þær 

hafa skapað sér ákveðna sjálfsmynd með því að lifa þeim barnlausa lífsstíl sem þær kjósa 

sér, og myndu barneignir valda upplausn á slíkum lífsstíl sem veldur því að sjálfsmyndin 

tapast (Carmichael og Whittaker, 2007; Gillespie, 2003).  

 Í rannsókn Settle og Brumley (2014) kom fram umræða um barneignir sem 

sundrandi (e. disruptive) þátt í lífi kvenna. Þar er átt við skilgreiningu viljandi barnlausra 

kvenna á móðurhlutverkinu sem mikla ábyrgð, fórnun og þvingun til þess að þurfa að setja 

aðra manneskju í forgang. Fram komu frásagnir þar sem konur tengdu þær væntingar sem 

gerðar eru til kvenna um að vera „góðar mæður“ við tap á sjálfstæði sínu, þ.e. að ef þær 

ættu að geta verið „góðar mæður“ myndu þær missa sjálfstæði sitt, en sjálfstæði er þáttur 

sem margar viljandi barnlausar konur telja eitt af því verðmætasta í lífi þeirra. Oft voru 

barneigir tengdar við það að þurfa að yfirgefa ákveðin tækifæri, þar á meðal frelsi af ýmsu 

tagi, og lögðu þátttakendur áherslu á þá ábyrgð sem barneignir myndu innihalda; ábyrgð 

fyrir lífstíð (Settle og Brumley, 2014).  

6.6 Ótti tengdur við barneignir  

Ótti við ýmislegt sem tengist barneignum er einnig ein ástæða valins barnleysis (Peterson, 

2014). Þar má nefna ótta kvenna við að missa sjálfsmynd sína og tapa frelsi sínu, en einnig 

að tapa dýrmætum tíma sem þær vilja nýta í eitthvað annað en barneignir (Carmichael og 

Whittaker, 2007). Einnig hafa rannsóknir sýnt að sumar viljandi barnlausar konur finna 

fyrir ótta gagnvart því að geta ekki staðið sig í móðurhlutverkinu og að finna ekki fyrir hinu 

„náttúrlega móðureðli“ ef þær eignuðust börn á annað borð (Carmichael og Whittaker, 

2007; Settle og Brumley, 2014). Rannsókn Settle og Brumley (2014) sýndi einnig að sumar 

konur höfðu tekið inn á sig samfélagslegar væntingar til kvenna um að vera „hinar 

fullkomnu mæður“ og voru því hræddar um að geta ekki staðist slíkar væntingar, meðal 

annars vegna þess að þær töldu ákveðna eiginleika persónuleika síns og skapgerð henta 

illa fyrir barnauppeldi, svo sem kvíða, stress, hvatvísi, óþolinmæði og fleira. Einnig má 

nefna rannsókn félagsfræðingsins Miettinen (2010) á finnsku viljandi barnlausu fólki og 

foreldrum sem sýndi að ein ástæða valins barnleysis var ótti við að geta ekki haldið 

jafnvægi á milli atvinnulífs og fjölskyldulífs. Þetta má tengja við hugmyndir femínísks 

fræðafólks um hlutverk kvenna í fjölskyldunni og á atvinnumarkaði, þar sem karlmenn 

njóta ákveðinna forréttinda (Moore, 2014). Rannsókn Miettinen leiddi einnig í ljós að 

viljandi barnlaust fólk var frekar óöruggt með getu sína til þess að verða góðir foreldrar 

miðað við foreldra eða fólk sem sá fram á barneignir. Til að draga saman umræðuna má 

segja að ýmsar rannsóknir sýna fram á að ástæður á bak við valið barnleysi tengist oft ótta 

og þeirri viðleitni kvenna til þess að forðast tap, missi og þau hamlandi áhrif sem 

barneignir geta haft á sjálfsmynd, tíma, frelsi, andlega heilsu og atvinnutækifæri. 

6.7 Höfnun á móðurhlutverkinu 

Þegar konur hafna eða afneita móðureðli, tengja barneignir við missi á frelsi og sjálfsmynd 

og finna fyrir ótta tengdum barneignum er ekki furðulegt að slíkar konur hafni 

móðurhlutverkinu. Það sem Gillespie telur vera það áhugaverðasta við niðurstöður 

rannsóknar sinnar var sú grundvallarhöfnun sem þátttakendur sýndu á móðurhlutverkinu 

og þeim verkefnum sem því fylgja (Gillespie, 2003). Þátttakendur tengdu móðurhlutverkið 

við tap og missi á frelsi og sjálfstæði frekar en við náttúrulegt og fullnægjandi hlutverk, 

sem leiddi til höfnunar á þeim verkefnum og störfum sem fylgja móðurhlutverkinu. Einnig 

lýstu sumir þátttakendur því hvernig þær væntingar til uppeldishlutverka sem fylgir 

barneignum var fyrir þeim fullkomlega ófullnægjandi og jafnvel fráhrindandi. Gillespie 

sýnir hvernig þátttakendur litu á verkefni og hlutverk tengd móðurhlutverkinu sem 

íþyngjandi; erfiða vinnu, ábyrgð, kröfur og fórnir á vellíðan, sem þær voru ekki tilbúnar til 

þess að takast á við. Verkefni sem tengjast móðurhlutverkinu, sem viljandi barnlausar 

konur hafna, þurfa ekki að vera gríðarlega mikilvæg grundvallarverkefni 

móðurhlutverksins heldur geta einnig einfaldlega verið að þurfa að eyða helgum í 

frístundastarf barnanna, að þurfa að nýta frítíma sinn í börnin, að þurfa að þrífa heimili 

sitt eftir börn o.s.frv. (Gillespie, 2003; Settle og Brumley, 2014). Sú ákvörðun að velja 

barnleysi er þó ekki alger höfnun á börnum, heldur höfnun á því að leyfa hversdagslegum 

störfum móðurhlutverksins að stjórna lífi sínu. 

 Agrillo og Nellini (2008) nefna að þátttakendur rannsóknar þeirra væru viljandi 

barnlausir annað hvort vegna viðleitni þeirra til að forðast „refsingar“ móðurhlutverksins, 

sem inniber það að hafna móðurhlutverkinu, eða vegna viðleitni þeirra til að sækjast eftir 

því frelsi sem fylgir barnleysi. Gillespie telur þó höfnun á móðurhlutverkinu spila stærra 

hlutverk í ástæðum valins barnleysis heldur en aðlöðun að barnfrjálsum lífsstíl. Þetta þýðir 

að sumar viljandi barnlausar konur eru á meðvitaðan hátt að flýja þau fráhrindandi áhrif 

sem barneignir myndu valda að þeirra mati, frekar en að sækjast eftir ákveðnum 

barnlausum lífsstíl. Því má draga þá ályktun að konur sem vilja ekki börn einblína oftar á 

það að forða sér frá móðurhlutverkinu og hafna því, og stangast þetta á við fullyrðingar 

fólksfjölgunarhyggjunar sem vísa í það að konur hafi náttúrulega löngun til þess að eignast 

börn (Gillespie, 2003). 

6.8 Hjúskaparstaða 

Hjúskaparstaða getur haft töluverð áhrif á ákvörðun kvenna um valið barnleysi 

(Carmichael og Whittaker, 2007; Gillespie, 2003; Graham o.fl., 2013; Maher og Saugeres, 

2007; Miettinen, 2010; Settle og Brumley, 2014). Tölur hafa sýnt að kona er líklegri til þess 

að velja barnleysi ef hún er einhleyp, en velta má fyrir sér þeim áhrifum sem 

hjúskaparsaða hefur í raun og veru á ákvörðun kvenna um valið barnleysi (Miettinen, 

2010). Slíkum áhrifum má skipta í þrjá meginþætti: í fyrsta lagi er það viðleiti kvenna til 

þess að viðhalda góðu sambandi og forðun frá því að barneignir stofni sambandi í voða, í 

öðru lagi er það sú staðreynd að konur finni ekki „rétta makann“ fyrir barneignir og í þriðja 

lagi er það stuðningur maka fyrir ákvörðun konunnar.  

6.8.1 Viðhald sambands 

Þátttakendur í rannsókn Charmichael og Whittaker (2007) lögðu oft töluverða áherslu á 

það að geta helgað sig sambandi sínu við maka sinn í stað þess að þurfa að eyða orku í 

börn, sem myndi þar af leiðandi bitna á sambandinu. Þannig meta viljandi barnlausar 

konur oft hjúskaparstöðu sína mikils virði og jafnvel meira virði en barneignir. Viljandi 

barnlausar konur vilja oftast viðhalda ákveðnum þáttum í lífi sínu með því að forðast 

barneignir og er viðhald sambanda eða hjónabands oft óaðskiljanlegur hluti af því 

(Gillespie, 2003). Þátttakendur í rannsókn Gillespie lýstu því hvernig barnfrjáls lífstíll 

þeirra var oft byggður á þeirri löngun að viðhalda nánum tengslum við maka sinn, og 

hvernig slík tengsl væru gríðarlega mikilvæg og fullnægjandi fyrir líf þeirra. Þeim nánu 

tengslum, í sambandi þar sem báðir aðilar lifa barnfrjálsum lífsstíl, hefur verið lýst sem 

„hreinu sambandi“ (e. pure relationship) af félagsfræðingnum Anthony Giddens. Það sem 

Giddens á við með „hreinu sambandi valins barnleysis“ er samband sem byggt er á vali og 

samneyti, frekar en á þeim böndum sem barneignir binda í samböndum foreldra, þ.e. 

uppeldi og sameiginleiki (Giddens, 1992). Rannsókn Charmichael og Whittaker sýnir 

einnig fram á viðleitni þátttakenda til að viðhalda „hreinu sambandi“ samkvæmt 

hugmyndafræði Giddens. Annar þáttur sem tengist viðleitni viljandi barnlausra kvenna til 

þess að viðhalda góðu sambandi er ótti þeirra við það að barneignir muni eyðileggja 

sambandið. Þannig getur, eins og áður hefur verið nefnt, ótti spilað inn í ákvörðun kvenna 

um valið barnleysi (Maher og Saugeres, 2007). 

6.8.2 Að finna „rétta makann“ 

Konur sem skilgreina má sem óvirka ákvörðunaraðila þegar kemur að völdu barnleysi geta 

lent í því að líða eins og þær hafi aldrei fundið „hinn rétta maka“ til þess að eignast börn 

með, og þess vegna endað á því að velja barnleysi (Carmichael og Whittaker, 2007; 

Graham o.fl., 2013). Þónokkrir þátttakendur í rannsókn Settle og Brumley (2014) sögðu 

skortur á réttum maka hafa leitt til þess barnfrjálsa lífs sem þær lifa. Fyrir þessum konum 

skyggði skortur á maka á löngunina til þess að eignast börn, sem sýnir hvernig ákveðin 

samfélagsleg hugmynd lifir enn um það að til þess að vera „góð“ móðir þurfi kona að hafa 

maka með sér í uppeldinu. Þetta þarf auðvitað ekki að vera satt en er ákveðinn þáttur 

sem getur haft áhrif á ákvörðun kvenna um barneignir. Carmichael og Whittaker ræða 

einnig niðurstöður rannsóknar sinnar sem sýndu að erfiðleikar kvenna við að finna maka, 

ásamt erfiðleikum í því að móta gott og sterkt samband við maka, spilar inn í ákvörðun 

þeirra um barneignir. Fyrir þeim myndi gott og stöðugt samband tryggja það að konan 

yrði góð móðir, eða að parið yrðu góðir foreldrar, og ef ekki væri fyrir slíkan stöðugleika 

sáu þátttakendur ekki fram á barneignir. Charmichael og Whittaker halda því einnig fram 

að „það sé enginn efi á því að margar konur eru meðvitaðar um ákveðna þörf til þess að 

vega og meta gæði sambandsins áður en þær búa til fjölskyldu innan þess.“ Áhugavert er 

einnig að þessi efi sem læðist inn hjá konum á grundvelli óstöðugs sambands getur verið 

tengdur við óttann við það að enda uppi sem einstæðar mæður ef sambandið gengur ekki 

upp eftir barneignir (Carmichael og Whittaker, 2007). Þetta undirstrikar aftur ákveðinn 

ótta sem spilar inn í ákvörðun kvenna um valið barnleysi, ásamt ójöfnuði kynjanna þegar 

kemur að hlutverkum í barnauppeldi.  

6.8.3 Stuðningur maka 

Ýmsar rannsóknir hafa sýnt fram á ríka áherslu kvenna á stuðning maka þegar kemur að 

ákvörðunartöku um barnleysi (Burgwyn 1983; Campbell 1985; Gillespie; 2003; Morell 

1994; Safer 1996). Gillespie tekur fram í rannsókn sinni að meirihluti þátttakenda sem 

áttu í sambandi/voru giftar, og vildu sjálfar lifa barnlausu lífi, sögðu maka sína veita þeim 

góðan stuðning við ákvörðun þeirra um barnleysi. Þar kom einnig fram að konur tóku mun 

oftar ákvörðunina um barnleysi en karlmenn ef um var að ræða gagnkynhneigt samband. 

Þó gildir það ekki alltaf, þar sem ástralska rannsókn Graham o.fl. (2013) sýndi fram á það 

hlutverk sem makar leika í ákvörðun um valið barnleysi. Þar kom fram að 36% þátttakenda 

sögðu ákvörðunina um valið barnleysi stjórnast af maka sínum. Þetta þýðir að kona getur 

endað á því að velja barnleysi vegna þess að maki hennar vill ekki eignast börn, og að 

stuðningur maka, í sitthvora áttina, getur spilað mikilvægt hlutverk í því hvort kona lifi 

barnlausu lífi eða ekki. 

6.9 Menntun og atvinna 

Ýmsar rannsóknir sem rannsaka ástæður valins barnleysis hafa oft og tíðum fjallað um 

það hvernig barnlaust líf veitir konum frelsi til þess að einblína frekar á menntun og 

atvinnu, og talið slíka tegund frelsis vera eina af meginástæðum fyrir völdu barnleysi 

(Agrillo og Nelini, 2008; Carmichael og Whittaker, 2007; Miettinen, 2010; Peterson, 2014; 

Settle og Brumley, 2014). Lengi vel var barnleysi talið veita konum greiðari og auðveldari 

aðgang að menntun og þar af leiðandi atvinnu, þar sem barnlausar konur gátu einblínt 

mun meira á atvinnuferli sinn. Áherslan á atvinnuferil sem ástæða valins barnleysis 

kvenna var mest áberandi þegar konur fóru að taka þátt á atvinnumarkaði í auknum mæli 

á 20. öld, en í dag er hefur þessi áhersla minnkað (Avison og Furnham, 2015). Þó þessi 

ástæða fyrir völdu barnleysi, sem var talin afar áhrifamikil, hafi minnkað með tímanum er 

það ekki algerlega út úr myndinni að konur velji barnleysi vegna mennta- og 

atvinnumarkmiða. Í rannsókn þeirra Settle og Brumley (2014), og þeirra Charmichael og 

Whittaker (2007), nefndu þátttakendur að fyrir þeim væri einn kostur valins barnleysis 

frelsi og valmöguleikar til þess að geta tekið ákvarðanir um menntun sína og atvinnu, og 

að barneignir myndu valda skorti á slíkum valmöguleikum. Einnig ber að nefna að í 

rannsókn Settle og Brumley og í rannsókn Gillespie (2003) komu fram nokkrir 

þátttakendur sem töldu barneignir ekki passa við líf sitt vegna þess hve mikla áherslu þær 

lögðu á atvinnuferil sinn. Þessar konur eru virkir ákvörðunaraðilar þar sem þær skipulögðu 

barnleysi sitt meðal annars á grundvelli atvinnutækifæra. Á hinn bóginn getur það einnig 

gerst að konur séu svo gríðarlega helgaðar atvinnuferli sínum, sem leiðir til þess að þær 

finna aldrei rétta tímabilið fyrir barneignir og eru þannig „accepting“ óvirkir 

ákvörðunaraðilar, þar sem kringumstæður leiða til valins barnleysis (Peterson, 2014). 

 Nýlegar rannsóknir, að minnsta kosti frá árinu 2007, sýna að algengi þeirrar 

ástæðu valins barnleysis að vilja einblína á atvinnuferil fer töluvert dvínandi. Graham o.fl. 

(2013) segja niðurstöður sínar ekki ríma við þá staðalímynd að viljandi barnlausar konur 

einblíni meira á atvinnuferil sinn en mæður, þar sem niðurstöður rannsóknar þeirra sýndu 

afar litla fylgni milli atvinnutækifæra og valins barnleysis (Graham, 2013). Þau fjalla um 

það hvernig sú ákvörðun kvenna að lifa barnlausu lífi sé tilkomin af þrá þeirra til þess að 

stjórna eigin lífi, og að metnaður til atvinnu spili mun minna hlutverk í slíkri ákvörðun en 

rannsóknir fyrri áratuga sýna fram á. Rannsókn Petersen (2014) ásamt rannsókn Maher 

og Saugeres (2007) sýndu einnig litla áherslu þátttakenda á atvinnutækifæri sem fælust í 

völdu barnleysi. Maher og Saugeres nefna að afar fáir þátttakendur töldu atvinnutækifæri 

vera meginástæðu valins barnleysis, og aðeins ein kona í rannsókn Petersen sagði atvinnu 

sína vera mikilvægan þátt í barnlausu lífi sínu. Petersen nefnir einnig að sumir 

þátttakendur neituðu mikilvægi atvinnuferils síns og lögðu jafnvel áherslu á að barnleysi 

þeirra gerði þeim kleift að flýja hina fjárhagslegu pressu sem barneignir hafa í för með sér. 

Þannig höfnuðu þær samfélagslegu pressunni um að tileinka sér sérstakan atvinnuferil 

eða halda í sérstaka vinnu, þar sem þær þyrftu ekki að fjármagna líf með börnum. Því má 

segja að atvinna hefur minnkandi áhrif á ákvörðun kvenna um valið barnleysi, að minnsta 

kosti mun minni en fólk kann að halda.  

6.10 Ástand heimsins 

Í rannsóknum á ástæðum valins barnleysis hefur komið fram sú hugmynd að ástand 

heimsins geti ollið því að konur vilji ekki eignast börn (Agrillo og Nelini, 2008; Avison og 

Furnham, 2015; Carmichael og Whittaker, 2007). Slíkar hugmyndir ná utan um afar 

víðtæka umræðu um ástand heimsins og geta varðað mismunandi svið mannlífs, svo sem 

siðferði, fátækt, spillingu, offjölgun, fordóma, loftslagsvandann, stríð o.s.frv. (Avison og 

Furnham, 2015). Agrillo og Nelini (2008) nefna meðal annars að þær konur sem ekki vilja 

fæða börn vegna ástands heimsins geti litið á það sem göfuglynda gjörð að fæða ekki fleiri 

börn í þennan heim. Þessi hugmynd snýst meðal annars um það að fólk getur betur lagt 

sitt af mörkum til þess að bæta ástand heimsins ef það eignast ekki börn og að heimurinn 

sé svo fullur af sorg og þjáningum að manneskjan geti ekki tryggt að barn sitt fái gott líf 

(Avison og Furnham, 2015). Annað áberandi þema innan umræðunnar er sú staðreynd að 

hinn gríðarlegi fjöldi fólks sem lifir á jörðinni hafi slæm áhrif á umhverfið, loftslagið og 

vistkerfi jarðarinnar, þrátt fyrir fólksfækkun sem ríkir víðs vegar í heiminum (Nakkerud, 

2021). Kvíðinn yfir loftslagsbreytingum jarðarinnar getur því spilað stórt hlutverk í völdu 

barnleysi kvenna vegna „ástands heimsins.“  

6.10.1 Loftslagsvandinn 

Hlýnun jarðar, mengun og offjölgun hefur orðið sívaxandi áhyggjuefni meðal almennings 

undanfarna áratugi (Nakkerud, 2021). Umræðan um þau slæmu áhrif sem vaxandi 

fólksfjölgun hefur á umhverfið hefur að einhverju leyti færst inn í umræðuna um valið 

barnleysi, og rannsóknir hafa sýnt fram á að ein ástæða valins barleysis sé í raun áhyggjur 

af loftslagsvandandum (Avison og Funham, 2015; Carmichael og Whittaker, 2007; 

Nakkerud, 2021). Fólk velur barnleysi meðal annars vegna áhyggja af loftslagsbreytingum 

í umhverfinu og vísar í þau neikvæðu vistfræðilegu áhrif sem barneignir, og þar af leiðandi 

fólksfjölgun, geta haft (Nakkerud, 2021). Ýmsar rannsóknir sem hafa kannað tengsl milli 

loftlagskvíða, umhverfisvænnar hegðunar og viðhorfs til barneigna hafa einnig sýnt fram 

á neikvæðara viðhorf til barneigna meðal fólks sem hefur áhyggjur af loftslagsmálum 

(Nakkerud, 2021). Einnig hafa rannsóknir sýnt að sumir velja barnleysi í ákveðnu 

„verkfalls-skyni,“ þ.e. þeir neita að eignast börn þangað til yfirvöld grípa til aðgerða er 

varða loftslagsvandamálið (Hunt, 2019).  

 Nakkerud (2021), sem framkvæmdi rannsókn í því skyni að kanna hvaða ferli 

viljandi barnlaus fólk gengur í gegnum þegar það ákveður valið barnleysi sitt út frá 

lofslagskvíða,  setti fram með hugtakið „umhverfislega barnfrjáls“ (e. environmentally 

childfree). Að vera umhverfislega barnfrjáls þýðir að velja barnleysi vegna áhyggja af 

hlýnun og mengun jarðar. Þar sem umhverfislegt barnfrelsi getur verið skilgreint sem 

„jákvæð umhverfishegðun“ (e. pro-environmental behaviour), þ.e. hegðun sem hefur góð 

áhrif á umhverfið, má jafnvel halda því fram að umhverfislegt barnfrelsi geti haft mikil 

vistfræðileg áhrif á jörðina (e. high-impact behaviour). Þrátt fyrir þetta telur Nakkerud 

það frekar óvenjulegt að tengja saman umræðuna um loftslagsvandann og vangaveltur 

einstaklinga um barneignir. Hann tekur sem dæmi norska rannsókn þar sem þátttakendur 

voru spurðir um helstu lausnir á loftslagsvandanum, þar sem einungis 53 af 4634 

svarendum nefndu að lausn gæti meðal annars falist í fólksfækkun og aukningu á völdu 

barnleysi (Tvinnereim o.fl., 2017). Það felst því ákveðin þversögn í umræðunni: þar sem 

umhverfislegt barnfrelsi er vissulega dæmi um jákvæða umhverfishegðun, þar sem 

fólksfækkun getur haft jákvæð áhrif á umhverfið, er tenging milli valins barnleysis og 

jákvæðra umhverfisáhrifa mun óalgengari en við fyrstu athugun. Má því draga í efa hvort 

að umhverfislegt barnleysi hafi í raun mikil áhrif á umhverfið (Nakkerud, 2021).  

 Áhugavert getur nú verið að tengja umræðuna um umhverfislegt barnfrelsi við 

einstaklingshyggjuna. Einstaklingshyggjan leggur áherslu á mikilvægi einstaklingsbundins 

frelsis og telur aðgerðir og athafnir einstaklinga, sem framkvæmdar eru fyrir „heildina“ 

eða „stóra samhengið,“ ekki vera grundvallaðar á einstaklingsbundinni og sjálfstæðri 

ákvörðun (Dawson, 2012; Nakkerud, 2021). Með þetta í huga bendir Nakkerud á það að 

hugmyndafræðilega séð fari kona, sem velur barnleysi vegna loftslagsvandans, á móti 

hugmyndum einstaklingshyggjunnar (Nakkerud, 2021). Slík hegðun beinist að einhverju 

stærra en konunni sjálfri, hún setur ávinning stóra samhengisins á undan sínum eigin; á 

undan þeim ávinningi að upplifa það að eignast barn. Nakkerud bendir á að barneignir 

séu ákveðinn réttur einstaklingsins sem ekki megi hindra, en samkvæmt 

einstaklingshyggjunni á einstaklingur einnig rétt á því að neita sér um barneignir og öðlast 

það frelsi að geta lifað án barna, óháð hugmyndum um loftslagsvandann. Þannig bendir 

hann á að einstaklingshyggjan, sem hugmyndafræðilegt fyrirbæri, geti stutt þá hugmynd 

að velja barnleysi vegna einstaklingsbundinna ástæðna en á sama tíma andmælt því að 

velja barnleysi vegna áhyggja af hlýnun jarðar. Eins og áður kom fram getur 

einstaklingshyggjan og vöxtur hennar útskýrt aukningu á völdu barnleysi kvenna, en 

undanfarin umfjöllun sýnir þó hvernig ákvörðunin er ekki alltaf byggð á 

einstaklingsbundnum hagsmunum (Dawson, 2012; Peterson, 2014). Einstaklingshyggjan 

getur ýtt undir hið neikvæða viðhorf fólksfjölgunarhyggjunnar að viljandi barnlausar 

konur séu sjálfselskar, en þar sem umhverfislegt barnleysi fer á móti 

einstaklingshyggjunni getur grundvöllur slíkra viðhorfa oft verið óstuddur og óstöðugur.  

 

6.10.2 Ástæða eða áhrifastjórnun? 

Í rannsókn Charmichael og Whittaker (2007) kemur fram annar þáttur sem tengja má við 

umræðuna um ákvörðun valins barnleysis á grundvelli loftslagsvandamálisins. Hann 

tengist ekki beint loftslagskvíða heldur viðleitni kvenna til þess að auðvelda sér það 

verkefni að útskýra valið barnleysi sitt fyrir fjölslyldu, vinum, kunningjum og ókunnugum 

með því að nýta sér umræðuna um loftslagsvandann. Það sem hér er átt við er að sumar 

viljandi barnlausar konur auðvelda sér útskýringar á ákvörðun sinni með því að „fela sig á 

bak við“ loftslagsvandann. Þá verða þær ástæður sem konur gefa fyrir völdu barnleysi 

sínu ekki tengdar persónulegu frelsi heldur þeirri löngun til þess að gera „eitthvað gott“ 

fyrir heiminn; fyrir stærra samhengið (Charmichael og Whittaker, 2007). Þetta má tengja 

við umræðu Goffman um áhrifastjórnun, þar sem slík hegðun getur aukið líkurnar á því 

að  viljandi barnlaus kona komi „vel“ fram og er skynjuð eins og hún vill helst vera skynjuð. 

Í stað þess að vísa í sjálfan sig getur kona látið sig koma fram sem einstaklingur sem hugsar 

út fyrir sitt eigið líf og langanir og teljur gjörðir sínar beinast að stóra samhenginu.  

 Eins og áður hefur komið fram er einn frávikshegðunarstimpill sem viljandi 

barnlausar konur fá á sig sjálfselska; að vilja aðeins einblína á eigið líf í stað þess að helga 

því barneignum og fjölskyldu. Það sem hjálpar til við að eyða slíkum stimpli er einmitt 

áðurnefnd áhrifastjórnun sem vísar til þess að telja fólki trú um að ákvörðunin sé byggð á 

eitthverju stærra en aðeins einstaklingnum sjálfum. Ekki er auðvelt að telja hegðun vera 

sjálfselsku ef hún er sögð grundvallast á viðleitni til að hjálpa jörðinni og stemma stigu við 

loftslagsvandanum. Þar sem rannsóknir hafa sýnt að fólksfjölgun hefur í raun slæm 

vistfræðileg áhrif á jörðina er þessi áhrifastjórnun viljandi barnlausra kvenna skiljanleg 

(Hunt, 2019; Nakkerud, 2021). 

7 Umræða 

Ástæður fyrir aukningu á völdu barnleysi má rekja til ýmissa þátta, bæði samfélagslegra 

og persónulegra. Dæmi um samfélagslegar ástæður fyrir aukningu á völdu barnleysi eru 

aukin réttindi kvenna sem náðust með kvenréttindabaráttu og heilsufarsréttindabaráttu, 

en í kjölfar þeirra fóru möguleikar kvenna til þess að velja barnleysi að aukast. 

Heilsufarsréttindabaráttan gerði konum kleift að ná stjórn á eigin líkama, meðal annars 

með löggjöf um þungunarrof og tilkomu getnaðarvarna. Minnkandi áhersla á 

samfélagslegt mikilvægi fjölskyldunnar og að kona gangi í hjónaband eru einnig dæmi um 

samfélagsbreytingar sem stuðlað hafa að aukningu í völdu barnleysi. Feminískar umræður 

um eðli konunnar, sem leggja áherslu á þá hugmynd að kjarni kvenleikans þarf ekki 

endilega að felast í hæfileika konunnar til að eignast börn, hafa stuðlað að normalíseringu 

á völdu barnleysi og þar af leiðandi aukningu á því. Sú hugmynd að meginhlutverk 

konunnar væri að vera heimavinnandi húsmóðir varð sífellt úrelltari sem leiddi meðal 

annars til vaxandi þátttöku kvenna í menntun og á atvinnumarkaði. Hin vaxandi þátttaka 

kvenna í menntun og atvinnu leiddi svo til aukningar á völdu barnleysi. Þó ber að hafa í 

huga að uppruni, kynþáttur, trú, félagslegt umhverfi og efnahagsleg staða geta haft áhrif 

á líkurnar á því að kona velji barnleysi. Konur af evrópskum uppruna sem hafa fengið góða 

menntun, hafa góð laun og tilheyra milli- eða yfirstétt eru líklegastar til að velja barnleysi. 

Því er það mikilvægt, við rannsóknir á völdu barnleysi, að hafa í huga að mismunandi 

menningarlegar, félagslegar og fjárhagslegar aðstæður kvenna geta haft áhrif á ákvörðun 

þeirra um barneignir. 

 Ýmsar stefnur í völdu barnleysi geta sagt til um hvernig samfélagslegu umræðunni 

og orðræðunni um valið barnleysi er háttað. Einstaklingshyggjan og fólksfjölgunarhyggjan 

hafa mismunandi áhrif á umræðuna, þar sem einstaklingshyggjan leggur áherslu á 

tækifæri kvenna til að velja sér lífsstíl sem snýst fyrst og fremst um þær sjálfar, en 

fólksfjölgunarhyggjan hvetur konur til barneigna og stuðlar að ákveðnum 

frávikshegðunarstimpli á konur sem velja barnleysi. Stjórnmálaflokkar geta haft áhrif á 

umræðuna um valið barnleysi með því að ýta undi fólksfjölgunarhyggjuna, meðal annars 

með því að setja á fót herferðir gegn lækkandi fæðingatíðni. Lækkandi fæðingatíðni 

ýmissa Vesturlanda gefur til kynna að konum sem velja barnleysi sé að fjölga, en hún hefur 

verið talin áhyggjuefni þar sem hún ógnar meðal annars efnahag framtíðarsamfélaga í 

Evrópu og heilbrigðisþjónustu aldraðra. Þrátt fyrir neikvæða umræðu um valið barnleysi 

þá finnast samtök og feminískt fræðafólk sem stuðlar að jákvæðri umræðu. Framtak 

NON-samtakanna hafa haft gríðalega jákvæð áhrif á umræðuna og hjálpað konum sem 

velja barnleysi að takast á við neikvætt viðmót samfélagsins. Með rannsóknum og 

umfjöllun um valið barnleysi hefur svo feminískt fræðafólk komið á fót vitundarvakningu 

á málefninu og stuðlað að uppbyggilegri og feminískri umræðu um valið barnleysi kvenna. 

 Sú ákvörðun að velja barnleysi er mismunandi eftir hverri konu fyrir sig, en með 

því að meðal annars nýta kenningu Weber um félagslega aðgerð má skilgreina þá 

ákvörðun að eignast börn eftir mismunandi hegðun og hugsunarhætti fólks. Sú ákvörðun 

að eignast börn getur til dæmis verið álitin, af fólki sem valið hefur barnleysi, sem 

merkingarlaus hefðaraðgerð í anda Weber. Þá heldur sumt viljandi barnlaust fólk því fram 

að foreldrar eignist einungis börn í þeim tilgangi að uppfylla samfélagsleg norm, án þess 

að hugsa um afleiðingar og ábyrgðir barneigna. Vegna þess að konur sem velja barnleysi 

þurfa oft að takast á við neikvætt viðmót samfélagsins er tilvalið að nýta kenningu 

Goffman um áhrifastjórnun og smán. Viljandi barnlausar konur geta orðið fyrir 

mismunandi tegundum af smán, svo sem hópasmán, líkamssmán og manngerðarsmán og 

stunda þær oftast áhrifastjórnun á almannafæri eða meðal kunningja og ókunnugra. 

 Konur ganga í gegnum ákveðið ferli þegar þær velja barnleysi, en það er afar 

mismunandi eftir hverri konu hvernig slíku ferli er háttað. Sumar konur ákveða barnleysi 

ungar að aldri, á meðan aðrar hafa möguleikann að barneignum uppi á borðinu lengi áður 

en þær velja að lokum barnleysi. Hægt er að flokka viljandi barnlausar konur sem „virkir 

ákvörðunaraðilar“ og „óvirkir ákvörðunaraðilar,“ þar sem þær fyrrnefndu eru konur sem 

tóku meðvitaða ákvörðun um valið barnleysi og voru fullvissar um ákvörðun sína, en hinar 

síðarnefndu eru meðal annars þær sem ákváðu að eignast ekki börn vegna breyttra 

kringumstæða. Einnig má nefna konur sem fresta barneignum en velja á endanum 

barnleysi og þær sem eru lengi á báðum áttum með barneignir en enda á því að velja 

barnleysi.  



 42 

 Persónulegar ástæður kvenna fyrir völdu barnleysi eru afar mismunandi en ýmsar 

rannsóknir hafa skilgreint nokkrar af algengustu ástæðunum. Frelsi og sjálfstæði er 

áberandi í þessari umræðu, þar sem margar konur velja barnleysi í því skyni að öðlast 

persónulegt frelsi frá ábyrgðum sem fylgja móðurhlutverkinu. Hér má til dæmis nefna 

fjárhagslegt frelsi, frelsi til að ferðast og flytja með stuttum fyrirvara, frelsi frá þeim 

verkefnum sem fylgja móðurhlutverkinu og frelsi frá andlegri og líkamlegri skuldbindingu 

barneigna. Konur hafa einnig nefnt skort á móðureðli ásamt ótta og missi tengdum við 

barneignir sem áhrifavaldandi þætti. Þá finna konur ekki fyrir þeirri náttúrulegri þörf til 

þess að eignast börn eða tengja lítið við aðrar mæður og móðureðli þeirra. Sumar konur 

eru hræddar við að eignast börn, meðal annars vegna þess að þær óttast að standast ekki 

væntingar móðurhlutverksins eða missa af ákveðnum tækifærum til 

einstaklingsbundinna framfara og frelsis. Því hefur áður verið haldið fram að konum sem 

velja barnleysi líki ekki við börn. Þetta er ekki rétt í langflestum tilvikum og eru það í raun 

þau hlutverk sem fylgja móðurhlutverkinu sem viljandi barnlausar konur hafa óbeit á. 

Viljandi barnlausar konur hafna þannig móðurhlutverkinu á einn eða annan hátt, meðal 

annars í eftirsókn sinni í frelsi eða forðun frá ábyrgðum móðurhlutverksins.  

 Hjúskaparstaða konu hefur verið talin einn áhrifavaldandi þáttur þegar kemur að 

ákvörðun hennar um valið barnleysi. Þar má nefna það hvort að kona geti haldið góðu 

sambandi við maka sinn og fundið fyrir nægilegu trausti til þess að eignast börn ásamt því 

að hvort hún finni rétta makann fyrir barneignir og fái stuðning maka fyrir ákvörðun sinni. 

Sú hugmynd að konur velji barnleysi til að geta einblínt á menntun sína og atvinnuferil var 

afar áberandi í umræðunni á seinni hluta 20. aldar en hefur minnkað töluvert á 

síðastliðnum árum. Hins vegar eru menntun og atvinna ennþá talin ein af ástæðum valins 

barnleysis, þar sem sumar konur telja barneignir koma í veg fyrir árangur þeirra í menntun 

og atvinnu og velja því barnleysi. Að lokum hefur tiltölulega nýlega borið á umræðu um 

að konur velji barnleysi vegna þess að þeim þykir ástand heimsins of slæmt til þess að 

eignast barn. Hér má meðal annars nefna stríð, fátækt, sjúkdóma, spillingu og 

loftslagsvandann. Loftslagskvíði spilar meðal annars inn í þessa umræðu þar sem 

rannsóknir hafa sýnt að hinn gríðarlegi fjöldi jarðarbúa hafi slæm áhrif á loftslag 

jarðarinnar. Sumar konur vilja ekki bæta við þennan fólksfjölda og auka við þau slæmu 

áhrif sem fólksfjölgun hefur á jörðina, en einnig vilja þær ekki eignast börn inn í heim sem 

þær telja að geti haft slæm áhrif á börn sín. 

8 Lokaorð 

Til þess að átta sig á þeim samfélagslegu og persónulegu ástæðum sem búa að baki valins 

barnleysis kvenna þarf að leita víða. Ljóst er að margir mismunandi samfélagslegir og 

persónulegir þættir geta haft áhrif á ákvörðun kvenna um valið barnleysi. Niðurstöður 

þessarar ritgerðar sýna að samfélagslegar breytingar Vesturlanda á síðastliðnum 

áratugum og framfarir í kvenréttindum hafa valdið aukningu á völdu barnleysi og að 

persónulegar ástæður valins barnleysis felist einna helst í eftirsókn kvenna eftir frelsi og 

forðun þeirra frá ábyrgðum móðurhlutverksins. Einnig geta stefnur í völdu barnleysi og 

orðræðan um málefnið haft bæði jákvæð og neikvæð áhrif á umræðuna. Mikilvægt er að 

leggja áherslu á að það er mismunandi eftir löndum og menningu hversu algengt valið 

barnleysi er og hversu auðveldlega konur geta gengið að því að velja barnleysi. Þessi 

ritgerð einblíndi aðeins á Vesturlönd en umræðan um valið barnleysi kann að vera önnur 

þegar komið er til annarra heimsálfa, svo sem Asíu, Suður-Ameríku eða Afríku. Umræðan 

og orðræðan um valið barnleysi gæti einnig verið önnur í þeim löndum sem ekki voru 

rædd í þessari ritgerð og stefnur í völdu barnleysi öðruvísi. Það væri því áhugavert að 

kanna málefnið í öðrum löndum sem einkennast af annarri menningu en þeirri vestrænu, 

en einnig að kafa dýpra inn í málefnið og einblína aðeins á eitt land, frekar en mörg. 

Þannig væri hægt að fá stærri mynd af því hvað valið barnleysi felur í sér, ásamt ástæðum 

þess og einkennum, og þar með stuðla að aukinni vitundarvakningu á málefninu og 

framförum í réttindum kvenna.  

